
Pablo nitzꞌiban-e chique ri kachꞌalal aj-Roma

1  1 Ren Pablo jin jun rusamajel ri Jesucristo. Ri Dios xiroyoj chi xinoc 
apóstol. Rajaꞌ xiruchaꞌ chi nintzijoj ri utzilaj rutzij chique ri winak.

2  Ri Dios xuꞌij chique rusamajel ojer can chi can cꞌo ri xtuya-pe, y rejeꞌ 
can xquitzꞌibaj-wi can ri xuꞌij ri Dios. Xquitzꞌibaj can chupa ri lokꞌolaj ru-
libro ri Dios. 3  Y ri xuꞌij ri Dios chique rusamajel ojer can, can chirij-wi ri 
Ralcꞌual, y riꞌ ja ri Kajaf Jesucristo. Y cuando ri Jesucristo xpe weꞌ chech-
ulef, xoc winak ancheꞌl roj, y rajaꞌ ru-familia can ri rey David. 4 Y cuando 
xcꞌastaj-pe chiquicojol ri caminakiꞌ, can xkꞌalajin-wi chi ja rajaꞌ Ralcꞌual 
ri Dios y can man jun rumac. Y xkꞌalajin chukaꞌ chi can cꞌo-wi ruchukꞌaꞌ. 
5 Y roma rajaꞌ yalan jojrojoꞌ, xuꞌon favor chake chi xojoc apóstoles. Quiriꞌ 
xuꞌon chake roma xrojoꞌ chi pa rubiꞌ rajaꞌ nakatzijoj rutzij pa ronojel 
rech-ulef. Rajaꞌ nrojoꞌ chi conojel ta winak niquinimaj rutzij y chukaꞌ 
xquieniman ta che. 6  Y ri Jesucristo xixroyoj chukaꞌ rix chi xixoc richi.

7 Y ri carta reꞌ nintak-e chiwe rix kachꞌalal, ri jixcꞌo chiriꞌ pa tenemit 
Roma. Ri Dios yalan jixrojoꞌ y romariꞌ xixroyoj chi xixoc ralcꞌual. Y jaꞌ ta 
ri bendición y ri uxlanen ri nipe riqꞌuin ri Katataꞌ Dios y ri Ajaf Jesucristo 
xticꞌueꞌ ta pa iwánima chiꞌiwonojel.

Pablo nrojoꞌ yeruꞌon visitar ri kachꞌalal aj-Roma
8  Naꞌey ninjoꞌ ninyaꞌ matiox che ri Dios iwoma rix, roma nitzijos pa 

ronojel rech-ulef chi rix can iyoꞌn-wi iwánima riqꞌuin ri Dios. Y xe roma 
ri Jesucristo yitiquier ninyaꞌ matiox che ri Dios. 9 Y ri ka-Dios can retaꞌn-
wi chi siempre nin-en orar pa iwiꞌ; ri Dios ri can riqꞌuin ronojel wánima 
nin-en servir. Can nintzijoj-wi ri utzilaj rutzij ri nichꞌoꞌn chirij ri Ralcꞌual. 
10 Y nincꞌutuj chukaꞌ che ri Dios chi xtuꞌon ta chue chi xquitiquier ta 
xquinapon iwiqꞌuin, xa quiriꞌ nrojoꞌ rajaꞌ. Qꞌuiy yan tiempo nurayin 

yinapon iwiqꞌuin. 11 Roma can ninjoꞌ jixintzuꞌ, y ninjoꞌ jixintoꞌ chi quiriꞌ 
rix cꞌo ta más ri nitemaj riqꞌuin ri Espíritu Santo, y quiriꞌ más niyaꞌ 
iwánima riqꞌuin ri Dios. 12  O más utz nin-ij chi nakato-kiꞌ, chi nicꞌueꞌ 
más ruchukꞌaꞌ kánima. Rix yinitoꞌ y ren jixintoꞌ, y quiriꞌ xtakaꞌan roma 
kaniman ri Jesucristo.

13  Wachꞌalal, ren ninjoꞌ chi rix ninaꞌej chi qꞌuiy mej (paj) nunojin yibe 
iwiqꞌuin, a pero man jin-tiquirinak ta. Can ninrayij-wi chi rix nitemaj ta 
más chirij rutzij ri Dios, can ancheꞌl nubanon quiqꞌuin je qꞌuiy winak ri 
man je israelitas ta. Y roma ta riꞌ can xtiwachin ta chukaꞌ rutzij ri Dios 
pa icꞌaslen. 14 Can nicꞌatzin chi ren nintzijoj rutzij ri Dios chique ri winak 
griegos y chique ri man je griegos ta, chique ri can qꞌuiy quietaꞌn y chukaꞌ 
chique ri man jun quietaꞌn. 15 Romariꞌ ren can ninjoꞌ nintzijoj ri utzilaj 
rutzij ri Dios chilaꞌ pa Roma ri itenemit.

Ri ruchukꞌaꞌ ri utzilaj rutzij ri Dios
16  Ren man yiqꞌuix ta nintzijoj ri utzilaj rutzij ri Dios, roma ja tzij 

reꞌ ri uchukꞌaꞌ ri nucusaj ri Dios chi yerucol ri yeniman richi. Ri tzij riꞌ 
naꞌey xtzijos chique ri israelitas; cꞌajariꞌ xtzijos chukaꞌ chique ri man je 
israelitas ta. 17 Ri utzilaj rutzij ri Dios nukꞌalajij chakawech anchique ri 
xuꞌon ri Dios, chi quiriꞌ man jun kamac nakakalej chech. Cuando nakayaꞌ 
kánima riqꞌuin, can ja man jun kamac nakakalej can chech. Ancheꞌl nuꞌij 
chupa rutzij ri Dios ri tzꞌiban can: Jun winak ri can choj yan rucꞌaslen, 
can xticꞌue-wi rucꞌaslen riqꞌuin ri Dios, roma can riqꞌuin-wi rajaꞌ ruyoꞌn-
wi ránima. b Quiriꞌ nuꞌij ri tzꞌiban can.

Ri quimac ri winak ri man quietaꞌn ta rech ri Dios
18  Ri Dios catajinak ruyowal chiquij ri winak ri man utz ta quicꞌaslen 

chech. Y roma itzel quicꞌaslen, quikꞌaton ri ketzij. Romariꞌ ri Dios can 
xtuya-wi-pe ri castigo pa quiwiꞌ. 19 Roma rejeꞌ can cꞌo ta ri xetiquier 
xquitemaj chirij ri Dios, roma ri Dios can xukꞌalajij-wi chiquiwech. 20 Ri 
Dios man nitzꞌetetaj ta. Pero ri rech-ulef y ri chꞌaka chic ex ri xeruꞌon, 
can yetzꞌetetaj-wi, y roma ronojel ri ex riꞌ, kꞌalaj chi can cꞌo-wi Dios. Pa 
ruticribel-pe ri rech-ulef xkꞌalajin chiquiwech ri winak chi can cꞌo Dios 
y chukaꞌ kꞌalaj chi ri ruchukꞌaꞌ man niqꞌuis ta. Romariꞌ ri winak can man 
xquietiquier ta xtiquiꞌij: Roj man jun kamac roma man jun x-in chake chi 
cꞌo Dios. 21 Rejeꞌ quietaꞌn chi can cꞌo-wi Dios, pero man quiyoꞌn ta rukꞌij 
ancheꞌl rakalen, ni man quiyoꞌn ta matiox che, xa ja ri man jun quikalen 
ri yequinojij; je nacanak y kꞌekuꞌm rubanon cánima. 22  Niquiꞌij chi qꞌuiy 
quietaꞌn, y xa can más nacanak xquiꞌen-ka. 23  Roma man niquiyaꞌ ta rukꞌij 
ri Dios ri can man nicom ta. Xa ja ri yecom ri niquiyaꞌ quikꞌij. Roma 

hasta jequibanon quiwachibel winak, quiwachibel chicop ri cꞌo quixicꞌ, 
quiwachibel cumetz y quiwachibel ri cꞌo quiejiꞌ cakan; y jariꞌ ri niquiyaꞌ 
quikꞌij.

24 Romariꞌ ri Dios xuyaꞌ lugar chique chi tiquicꞌuaj na ri itzel cꞌaslen, 
roma can xe riꞌ nurayij ri cánima. Can xkꞌax ruiꞌ ri itzel tak ex ri xequiꞌen. 
Can qꞌuix-qꞌuix ronojel ri xequibanala-ka chiquiwech rejeꞌ. 25 Xa xquiyuj 
ri ketzij, roma man xquitzeklebej ta ri ketzij Dios y xa ja ri dioses ri man 
je ketzij ta xequitzeklebej. Man xquiyaꞌ ta rukꞌij ri Dios ni man xquiꞌen ta 
servir. Xa ja ri ex je-banon roma rajaꞌ ri xquiyaꞌ quikꞌij y xequiꞌen servir. 
Y ja ri Dios ri can rakalen niyoꞌx rukꞌij chi ronojel tiempo. Amén.

26  Y roma quiriꞌ niquiꞌen, ri Dios xeruyaꞌ can chi quiecꞌuax roma ronojel 
ri itzel tak ex ri niquirayij pa cánima; ri can nuyec qꞌuix. Roma jecꞌo 
ixokiꞌ man xequijoꞌ ta chic achiꞌaꞌ, xa quiqꞌuin yan chic ixokiꞌ xquicꞌuaj-
quiꞌ. 27 Y quiriꞌ chukaꞌ ri achiꞌaꞌ, man xequijoꞌ ta chic ixokiꞌ, xa achiꞌaꞌ yan 
chic xequicanoj y xquicꞌuaj-quiꞌ quiqꞌuin. Yalan itzel tak ex ri xequiꞌen, y 
man xeqꞌuix ta; can xquiya-quiꞌ chupa ri itzel tak ex ri niquirayij. Y can 
jaꞌ yan rejeꞌ mismo yetojo ronojel itzel bey ri xquicꞌuaj.

28  Rejeꞌ xquinojij chi can man jun nicꞌatzin chique niquitemaj rech ri 
Dios. Romariꞌ ri Dios xeruyaꞌ can chi tiyujtaj ri niquinojij y tiquibanaꞌ ri 
man utz ta. 29 Can nojinak ri cánima riqꞌuin ronojel itzel tak ex. Roma ri 
achiꞌaꞌ y ri ixokiꞌ niquicanola-quiꞌ chi niquiꞌen mac. Yequiꞌen itzel tak ex 
chique chꞌaka chic. Siempre niquirayij ri ex ri cꞌo riqꞌuin jun chic. Qꞌuiy 
itzel tak ex niquirayij niquiꞌen chique ri chꞌaka. Can yalan itzel niquitzuꞌ 
jun chic roma utz cꞌo. Yecamisan. Niquiꞌen ayowal. Niquiꞌen engaños. 
Jun ex ri niquitzuꞌ, can jaꞌ yan niquijal rubixic. 30 Xe tzij niquiꞌen chiquij 
chꞌaka chic; can yalan itzel niquiꞌij chiquij y man niquijoꞌ ta ri Dios. 
Nikꞌax ruiꞌ ronojel ri niquiꞌen roma cꞌo jubaꞌ quikꞌij. Can yalan niquinaꞌ. 
Can siempre niquinojij anchique modo niquiꞌen ri itzel ex. Man yeniman 
ta chique quite-quitataꞌ. 31 Niquiꞌen ancheꞌl je nacanak. Man niquiꞌen ta ri 
niquiꞌij. Man yequijoꞌ ta ri calcꞌual ni ri quite-quitataꞌ. Man niquijoyowaj 
ta quiwech ri chꞌaka, y man yecochꞌon (yecuyun) ta. 32  Rejeꞌ quietaꞌn chi 
ri Dios ruꞌin, chi conojel ri yebano itzel tak ex ancheꞌl riꞌ, can xtika ri 
camic pa quiwiꞌ. Pero más que quietaꞌn, can niquiꞌen-wi ronojel ri itzel 
tak ex ancheꞌl riꞌ, y rejeꞌ yequicot cuando jecꞌo chꞌaka chic quiriꞌ niquiꞌen.

Ri Dios can pa ruchojmil-wi nuꞌon juzgar

2  1 Pero rix nuwinak israelitas, ri niꞌij chi can man utz ta ri quibanon 
ri winak ri yebano quiriꞌ, c man utz ta ri niꞌij, roma rix xa quiriꞌ 

chukaꞌ niben, y romariꞌ manak modo niꞌij chi can man jun imac. 2  Can 
ketaꞌn chi ri Dios nuyaꞌ ruqꞌuiexel chique conojel winak roma ri mac 

ri jequibanon. Can ancheꞌl niquiꞌen, quiriꞌ xtuꞌon ri Dios quiqꞌuin. 3  Y 
cuando rix niꞌij chi yalan itzel quibanon ri winak ri niquiꞌen mac ancheꞌl 
riꞌ, y xa jaꞌ quiriꞌ chukaꞌ niben rix; ¿ninojij como rix chi ri Dios manak 
xtuyaꞌ ruqꞌuiexel ri imac chukaꞌ? 4 ¿Man ibanon ta como entender 
anchique roma ri Dios yalan utz iwiqꞌuin y anchique roma rajaꞌ can 
nucochꞌ (nucuy) mac y qꞌuiy ru-paciencia? Chiwech ka rix ninaꞌ chi 
can utz niben xabachique (xamaꞌanchique) mac ri nijoꞌ y rajaꞌ man jun 
anchique nuꞌon chiwe. Pero xa man quiriꞌ ta. Rajaꞌ quiriꞌ rubanon-pe 
iwiqꞌuin rix roma nrojoꞌ chi niyaꞌ can ri mac. 5 Pero rix cof ibanon che ri 
iwánima. Man nijoꞌ ta niyaꞌ can ri mac. Y roma quiriꞌ niben, can nimol-
apo ri castigo chiwij. Can xtika ri ru-castigo ri Dios pa iwiꞌ chupa ri kꞌij 
cuando rajaꞌ xtuꞌon juzgar. Roma rajaꞌ can pa ruchojmil-wi nuꞌon juzgar. 
6  Roma can ancheꞌl ri kabanon chikajunal, quiriꞌ chukaꞌ ri ruqꞌuiexel ri 
xtutzolej chake. d 7 Xa jojcochꞌon y siempre nakacꞌuaj jun cꞌaslen utz, ri 
Dios xtuyaꞌ chake ri cꞌaslen ri man niqꞌuis ta. Jariꞌ ri xtuyaꞌ ri Dios chake 
roj ri can nakarayij jojbecꞌueꞌ chilaꞌ chicaj chi ronojel tiempo, anchiꞌ xe 
sakil cꞌo y chiriꞌ chukaꞌ can nim xtiꞌan chake. 8  Pero xa man jojniman ta 
che ri Dios, can xtika-wi ru-castigo pa kawiꞌ. Y can nim ri castigo ri xtika 
pa kawiꞌ. Quiriꞌ xtakacꞌulumaj xa man jojniman ta che ri nuꞌij ri ketzij 
tzij, y xa ja ri man choj ta ri nakanimaj. 9 Can conojel winak ri yebano 
itzel tak ex, itzel ri neꞌquicꞌulumaj, y xteꞌquibanaꞌ sufrir. Naꞌey xtika ri 
castigo pa quiwiꞌ ri israelitas, cꞌajariꞌ pa quiwiꞌ ri man je israelitas ta. 
10 Pero conojel ri yebano ri utz, xquiebecꞌueꞌ chicaj anchiꞌ xe sakil cꞌo, y 
nim xtiꞌan chique; can xticꞌueꞌ uxlanen pa cánima chi ronojel tiempo. Y 
ja ri israelitas ri naꞌey xtiꞌan quiriꞌ chique, cꞌajariꞌ ri man je israelitas ta. 
11 Roma ri Dios junan nuꞌon chake konojel. e

12  Ri Dios can ruyoꞌn-wi ri ley chake roj israelitas; y xa nakaꞌan mac, 
ri Dios can ja ri ley riꞌ ri nucusaj chi jojruꞌon juzgar. Pero ri winak ri 
manak ri ley reꞌ quiqꞌuin y niquiꞌen mac, can xtika-wi chukaꞌ ri castigo pa 
quiwiꞌ, pero manak xticuses ri ley riꞌ chiquij chi yeꞌan juzgar. 13  Ri winak 
ri xe niquicꞌoxaj ri nuꞌij ri ley y man niquiꞌen ta ri nuꞌij, can cꞌo quimac 
niquikalej chech ri Dios. Pero ri yebano y niquinimaj ri nuꞌij ri ley, can 
man jun-wi quimac niquikalej chech. 14 Ri winak ri man je israelitas ta 
ri niquiꞌen ri nuꞌij ri ley, más que rejeꞌ man quicꞌoxan ta anchique nuꞌij, 
pero can kꞌalaj chi pa cánima can cꞌo-wi ri niꞌin chique anchique ri utz y 
anchique ri man utz ta. Ancheꞌl xa cꞌo ri ley pa cánima. 15 Ancheꞌl xa can 
tzꞌiban ri ley pa cánima, y jariꞌ ri niꞌin chique anchique ri utz y anchique 
ri man utz ta. Y rejeꞌ utz nunaꞌ ri cánima cuando ja ri utz niquiꞌen, y 
cuando man utz ta niquiꞌen, ri cánima can nibison. Rejeꞌ can quietaꞌn 
ri utz y ri man utz ta ri niquiꞌen. 16  Y can quiriꞌ chukaꞌ xtunaꞌ ri cánima 

chupa ri kꞌij cuando xquieꞌan juzgar. Can xtoka ri kꞌij cuando xquieꞌan 
juzgar conojel winak y xtiyoꞌx ruqꞌuiexel ri quimac, ri xquiꞌen pa ewel 
y ri man pa ewel ta xquiꞌen. Y ri Dios can ja ri Jesucristo ri xtucusaj chi 
nuꞌon juzgar. Quiriꞌ nuꞌij ri utzilaj rutzij ri Dios ri nintzijoj.

Ri israelitas y qui-ley
17 Rix nuwinak, ri can yalan jixquicot cuando niꞌix israelitas chiwe, 

rix ninojij chi can xixcolotaj yan, roma ri Dios chiwe rix xuya-wi ri ley. 
Y chukaꞌ yalan ninaꞌ roma niꞌij chi jix rutenemit ri Dios. 18  Rix jixtijox 
riqꞌuin ri ley, y romariꞌ iwetaꞌn anchique ri nrojoꞌ ri Dios chi nakaꞌan, y 
chukaꞌ iwetaꞌn anchique ri utz y anchique ri man utz ta. 19 Y rix ninojij 
chi can jixtiquier nicꞌuaj quibey ri man yetzuꞌn ta y niyaꞌ quisakil ri jecꞌo 
pa kꞌekuꞌm. 20 Ninojij chukaꞌ chi can jixtiquier yeꞌitijoj ri winak ri man 
jun quietaꞌn, y yeꞌitijoj chukaꞌ ri acꞌualaꞌ. Roma chiwe rix yoꞌn-wi ri ley 
ri cꞌo qꞌuiy noꞌj (naꞌoj) y cꞌo ronojel ri ketzij chupa. 21 Rix niꞌij chi yeꞌitijoj 
ri chꞌaka chic. ¿Manak como nicꞌatzin chi nitijoj-ka-iwiꞌ rix naꞌey? Roma 
niꞌij chique ri chꞌaka chi can man utz ta ri elakꞌ. ¿Manak como jixelakꞌ 
rix? 22  Rix niꞌij chique ri achiꞌaꞌ ri cꞌo quixaylal chi can man tiquicanoj 
jun chic ixok, y chukaꞌ niꞌij chique ri ixokiꞌ ri cꞌo cachijlal chi can man 
quiebe riqꞌuin jun chic achi. Y rix ¿manak como niben quiriꞌ? Rix niꞌij chi 
can itzel quietzꞌet ri dioses ri man je ketzij ta; xa quiriꞌ niꞌij, ¿anchique 
roma nilekꞌaj ri cꞌo pa tak jay anchiꞌ jecꞌo-wi ri dioses ri man je ketzij ta? 
23  Can ninaꞌ chi jix nimalaj tak winak roma cꞌo ri ru-ley ri Dios iwiqꞌuin. 
Pero roma man niben ta ri nuꞌij ri ley, ri winak ri man je israelitas ta itzel 
yechꞌoꞌn chirij ri Dios. 24 Romariꞌ ri rutzij ri Dios nuꞌij: Ri winak ri man je 
israelitas ta itzel yechꞌoꞌn chirij ri Dios, f roma niquitzuꞌ ri itzel tak ex ri 
niben rix israelitas. Quiriꞌ tzꞌiban can.

25 Roj israelitas can banon ri circuncisión chake, y riꞌ yalan utz. Pero xa 
manak nakaꞌan ri nuꞌij ri ley, man jun nicꞌatzin chi banon ri circuncisión 
riꞌ chake; xa junan ancheꞌl man banon ta ri circuncisión chake. 26  Y xa 
cꞌo jun achi ri man israelita ta y can nuꞌon ri nuꞌij ri ley; chech ri Dios, ri 
jun ri nuꞌon quiriꞌ ancheꞌl xa can banon ri circuncisión che, más que man 
rubanon ta. 27 Ri achi ri can nuꞌon-wi ri nuꞌij chupa ri ley, y man banon ta 
ri circuncisión che, ja rajaꞌ ri xtibano juzgar iwichi, y romariꞌ nikꞌalajin 
chi rix ri man niben ta ri nuꞌij ri ley, can man utz ta chi quiriꞌ niben 
roma can pa ikꞌaꞌ rix cꞌo-wi ri ley y chukaꞌ banon ri circuncisión chiwe. 
28  Can jix israelitas-wi y banon ri circuncisión chiwe. Pero man xe ta riꞌ 
nicꞌatzin chi nikꞌalajin chi jix rutenemit ri Dios; jix israelitas xe roma can 
quiriꞌ xixalex y banon ri circuncisión chiwe, pero riꞌ xa pa ichꞌacul cꞌo-wi. 
29 Roma chech ri Dios ri ketzij je rutenemit rajaꞌ, ja ri winak ri chꞌajchꞌoj 

cánima. Rejeꞌ can banon ri circuncisión pa cánima. Ri circuncisión riꞌ 
niꞌan roma ri Espíritu Santo y man jaꞌ ta ri nuꞌij chupa ri ley. Y ri winak ri 
banon ri circuncisión chique pa cánima, jariꞌ ri can yeka chech ri Dios y 
más que man yeka ta chiquiwech winak.

3  1 Y xa quiriꞌ, ¿anchique nakachꞌec chi joj israelitas? ¿Y chukaꞌ 
anchique nakachꞌec roma banon ri circuncisión chake? 2  Ren nin-

ij chiwe chi can qꞌuiy nakachꞌec romariꞌ. Pero ri más cꞌo rakalen, ja chi 
ri Dios pa kakꞌaꞌ roj ruyoꞌn can ri rutzij. 3  Y ¿utz como nakaꞌij chi roma 
jecꞌo kawinak ri man xquinimaj ta, romariꞌ ri Dios manak xtuꞌon ri ruꞌin? 
4 Man quiriꞌ ta. Ri Dios can nuꞌon-wi ri nuꞌij, más que conojel ri winak 
man quiriꞌ ta niquiꞌen. Ancheꞌl ri tzꞌiban can chupa rutzij ri Dios:

Ri winak xtiquitzuꞌ chi can ketzij-wi ri naꞌij.
Y xa jecꞌo winak ri yalan itzel yechꞌoꞌn chawij, can xtikꞌalajin chi 

can man ketzij ta ri niquiꞌij. g
Quiriꞌ nuꞌij ri tzꞌiban can.

5 Pero xa roma man choj ta ri nakaꞌan, más kꞌalaj chi ri Dios can choj-
wi, ¿anchique niꞌij rix? ¿Man utz ta como nuꞌon ri Dios cuando nuyaꞌ 
ri castigo pa kawiꞌ roma ri man choj ta yekaꞌan? Ren yichꞌoꞌn ancheꞌl 
xabachique (xamaꞌanchique) winak. 6  Man quiriꞌ ta. Roma xa ta quiriꞌ, ri 
Dios manak ta nitiquier yeruꞌon juzgar ri winak.

7 Chukaꞌ man tinojij chi itzel nuꞌon ri Dios cuando nuꞌij aj-mac chiwe 
y jixruꞌon juzgar roma ri tzꞌucuj-tzij ri niben. Y más que rix niꞌij-ka chi 
roma ri tzꞌucuj-tzij riꞌ can kꞌalaj chi ri Dios can ketzij-wi ri nuꞌij, romariꞌ 
ri winak niquiyaꞌ rukꞌij. Man tinojij quiriꞌ. 8  Man tinojij chi roma niben ri 
itzel tak ex niyoꞌx rukꞌij ri Dios. Roma conojel ri quiriꞌ niquiꞌij, can utz chi 
nika ri castigo pa quiwiꞌ, roma jecꞌo ri quiꞌin chi roj jariꞌ nakacꞌut, pero riꞌ 
man ketzij ta.

Can man jun xtitiquier xtuꞌij chi can manak rumac
9 ¿Y cami anchique niꞌij rix? ¿Ja como roj israelitas ri más joj utz chech 

ri Dios que ri man je israelitas ta? Man quiriꞌ ta. Ancheꞌl xin-ij yan ka, 
conojel winak, je israelitas o man israelitas ta, conojel je-kajinak chuxeꞌ 
mac. 10 Quiriꞌ chukaꞌ nuꞌij rutzij ri Dios ri tzꞌiban can:

Man jun winak utz rucꞌaslen. Can man jun.
 11 Man jun nrojoꞌ nuꞌon entender anchique ri utz

y man jun chukaꞌ ri nicanon richi ri Dios.
 12 Conojel xquisetz-quiꞌ (xquisech-quiꞌ) roma man jaꞌ ta rubey ri Dios 

xquicꞌuaj. Man utz ta quicꞌaslen.
Can man jun winak ri nibano ri utz. h Can man jun.

 13 Niquiꞌen engaños riqꞌuin ri niquiꞌij.

Je ancheꞌl cumetz ri yecamisan roma yecꞌuxun (yetiꞌon). i
Quichiꞌ can ancheꞌl jun jul anchiꞌ mukun jun caminak y xjak chic 

jun mej (bey). j
 14 Can siempre itzel yechꞌoꞌn chiquij chꞌaka chic. Ri tzij ri yequiꞌij, can 

yalan ruquiy (yekꞌaxon); can pokon ri tzij ri niquiꞌij. k
 15 Man tiquicꞌoxaj jun ex, can jaꞌ yan junanin yebe chi yecamisan.
 16 Xabachiꞌ (Xamaꞌanchiꞌ) yekꞌax-wi niquiyalaꞌ can bis y ruquiy 

(kꞌaxon).
 17 Man quietaꞌn ta anchique modo niquiwil jun cꞌaslen chi uxlanen. l
 18 Man niquixiꞌj ta quiꞌ chech ri Dios. m

Quiriꞌ tzꞌiban can chupa rutzij ri Dios.
19 Y roj ketaꞌn chi ri nuꞌij ri ley ri tzꞌiban can, chique ri jecꞌo chuxeꞌ ri 

ley nichꞌoꞌn-wi. Can man jun nitiquier niꞌin chi can manak rumac. Can 
conojel ri jecꞌo chech-ulef can xquieꞌapon-wi chech ri Dios. 20 Can man 
jun winak rubanon ronojel ri nuꞌij ri ley. Y romariꞌ ri ley man nitiquier ta 
nuꞌon chake chi can man jun ta kamac nakakalej chech ri Dios. n Ri ley xe 
nucꞌut chakawech chi joj aj-mac.

Anchique modo man jun kamac nakakalej chech ri Dios
21 Y cami ri Dios nucꞌut chakawech anchique modo nakaꞌan chi quiriꞌ 

man jun kamac nakakalej chech. Rajaꞌ nucꞌut chakawech chi can man 
roma ta ri ley man jun kamac nakakalej chech, y riꞌ can bin-wi can 
chupa ri ley y bin can chukaꞌ coma ri achiꞌaꞌ ri xquikꞌalajij rutzij ri Dios 
ri xecꞌueꞌ ojer can. 22  Ri Dios can nucꞌut chakawech chi xabachique 
(xamaꞌanchique) winak ri nunimaj ri Jesucristo, man jun rumac nrakalej 
chech ri Dios. o Roma chech rajaꞌ joj junan konojel, 23  roma can konojel 
xkaꞌan mac, y romariꞌ naj xojcꞌue-wi che ri Dios ri can cꞌo rukꞌij. 24 Pero 
roma ri favor ri xuꞌon ri Dios chake, man jun kamac nakakalej chech 
rajaꞌ. Y ri favor riꞌ xa nusipaj chake, roma ri Cristo Jesús xcom chi xutoj 
ronojel kamac. 25 Ri Dios xutak-pe ri Cristo chi xcom y xbin ruquiqꞌuiel, 
roma ja rajaꞌ xtojo quimac ri winak. Ri can nuyaꞌ ránima riqꞌuin ri Cristo 
can nicochꞌotaj (nicuyutaj) rumac. Ri Dios can runojin-wi-pe chi nutak-
pe ri Cristo, y romariꞌ kꞌalaj chi can choj-wi ri xuꞌon cuando man xuyaꞌ 
yan ta ruqꞌuiexel quimac ri winak ri xecꞌueꞌ ojer can. 26  Y chukaꞌ romariꞌ 
kꞌalaj chi can choj ri nuꞌon kaqꞌuin roj chupa ri tiempo reꞌ, cuando nuꞌon 
chake chi can man jun kamac nakakalej chech roma kaniman ri Jesús.

27 Romariꞌ manak modo nakanaꞌ chi joj nimalaj tak winak, y nakaꞌij 
ta chi can utz kacꞌaslen. Roma man xojcolotaj ta roma utz ri xkaꞌan, 
xojcolotaj roma xkayaꞌ kánima riqꞌuin ri Jesús. 28  Y kꞌalaj chi xabachique 

(xamaꞌanchique) winak ri nuyaꞌ ránima riqꞌuin ri Jesús, man jun rumac 
nrakalej chech ri Dios, más que man rubanon ta pe ri nuꞌij chupa ru-ley ri 
Dios.

29 ¿Cꞌo como modo nakaꞌij chi ri Dios xe kachi roj ri joj israelitas? 
Manak modo nakaꞌij quiriꞌ, roma ri Dios can qui-Dios-wi chukaꞌ ri man 
je israelitas ta. 30 Xe jun Dios cꞌo, y ja rajaꞌ ri nuꞌon chique ri niquiyaꞌ 
cánima riqꞌuin, chi can manak quimac niquikalej chech; xa je israelitas 
ri banon ri circuncisión chique o man israelitas ta ri man banon ta ri 
circuncisión chique. 31 ¿Niben entender rix chi roj xkaꞌij chi ri ru-ley ri 
Dios, manak chic nicꞌatzin chique ri niquinimaj ri Jesús? Man quiriꞌ ta. Ri 
kaniman chic ri Jesús, jariꞌ ri can ketzij nakanimaj ri ley.

Ri Abraham man jun rumac xrakalej roma xunimaj ri Dios

4  1 ¿Anchique xtakaꞌij chirij ri anchique modo xcolotaj ri Abraham, 
ri ojer katataꞌ roj israelitas? 2  Ri Abraham man jun rumac xrakalej 

chech ri Dios, pero man roma ta ri utz ri xeruꞌon. Xa ta quiriꞌ, rajaꞌ 
xtiquier xuyaꞌ ta ka rukꞌij ruyon. Pero chech ri Dios man quiriꞌ ta. 3  Roma 
chupa rutzij ri Dios ri tzꞌiban can, nuꞌij: Ri Abraham xuyaꞌ ránima riqꞌuin 
ri Dios, y romariꞌ ri Dios xuꞌon che chi can man jun rumac xrakalej 
chech. p Quiriꞌ nuꞌij ri tzꞌiban can. 4 Jun mozo can nuchꞌec-wi rajil 
rusamaj. Ri nuchꞌec man xe ta quiriꞌ nisipes che. 5 Pero man jun nicolotaj 
roma yalan nisamaj. Más que man utz ta rucꞌaslen jun winak, pero xa 
nunimaj ri Dios, ri Dios can nuꞌon che chi can man jun rumac nrakalej 
chech. 6  Quiriꞌ chukaꞌ ruꞌin can ri David, chi jabel quiequicot ri winak ri 
niꞌan chique roma ri Dios chi can man jun quimac niquikalej chech roma 
xquinimaj, y man roma ta chi can utz quicꞌaslen. 7 Ri David ruꞌin can:

Jabel quiequicot ri winak ri can xcochꞌotaj (xcuyutaj) yan ronojel 
quimac y xtzꞌapis can ruiꞌ.

 8 Can jabel quiequicot ri xtiꞌix chique roma ri Ajaf Dios chi can man 
jun mac xtiquikalej. q

Quiriꞌ ruꞌin can ri David.
9 ¿Anchique nucꞌut reꞌ chakawech? ¿Nucꞌut como reꞌ chakawech chi 

can xe roj israelitas ri can banon-wi ri circuncisión chake, ri can utz 
kabanon? Man quiriꞌ ta. Roma ri man je israelitas ta ri man banon 
ta ri circuncisión chique, quiriꞌ chukaꞌ quibanon; rejeꞌ chukaꞌ can utz 
quibanon. Ri nicꞌatzin nakaꞌan xe kanimaj ri Dios, ancheꞌl xuꞌon ri 
Abraham. Rajaꞌ xuyaꞌ ránima riqꞌuin ri Dios y romariꞌ man jun rumac 
xrakalej chech ri Dios. 10 Cuando ri Dios xuꞌon che que man jun rumac 
xrakalej chech, ri Abraham cꞌa man jani tiꞌan ri circuncisión che. 11 Y ri 
circuncisión ri x-an che, r jariꞌ retal chi rajaꞌ man jun-wi rumac xrakalej 

chech ri Dios roma xuyaꞌ ránima riqꞌuin. Pero rajaꞌ can man jun-wi 
chic rumac chech ri Dios cuando cꞌa man jani tiꞌan ri circuncisión che, 
y romariꞌ rajaꞌ xoc quitataꞌ conojel ri niquinimaj ri Dios y niꞌan chique 
chi can manak quimac niquikalej chech ri Dios, más que man banon ta 
ri circuncisión chique. 12  Y ri Abraham katataꞌ chukaꞌ roj israelitas ri 
banon ri circuncisión chake, xa nakanimaj ri Dios ancheꞌl xuꞌon rajaꞌ, can 
xunimaj cuando cꞌa man jani tiꞌan ri circuncisión che.

Ri Dios xe chique ri yeniman richi nuya-wi ri anchique ruꞌin che nuyaꞌ
13  Ri Dios xuꞌij che ri Abraham chi xtuyaꞌ ri rech-ulef pa rukꞌaꞌ, y chukaꞌ 

chique ri ru-familia ri xquiecꞌueꞌ. s Ri Dios xuꞌij quiereꞌ che ri Abraham 
roma rajaꞌ can xunimaj y man jun rumac xrakalej chech, y man roma ta 
rubanon ri nuꞌij ru-ley ri Moisés. 14 Xa ta quiriꞌ, xe ta chique ri winak ri 
jecꞌo chuxeꞌ ri ley niyoꞌx-wi ri ruꞌin ri Dios chi nuyaꞌ; xa quiriꞌ, man jun 
nicꞌatzin-wi y manak rakalen chi cami kayoꞌn kánima riqꞌuin ri Dios, 
roma man niyoꞌx ta chake ri ruꞌin ri Dios chi nuyaꞌ. t 15 Pero man quiriꞌ ta. 
Ri ley xe nucꞌut chakawech chi can kabanaꞌ ri nuꞌij; y xa man nakaꞌan ta 
ri nuꞌij, can xtika ri castigo ri xtuyaꞌ ri Dios pa kawiꞌ. Pero xa man ta cꞌo 
ri ley, manak ta niꞌix chake chi can kabanaꞌ ri nuꞌij, y man jun ex ri xtiꞌix 
chake xa man nakaꞌan ta ri nuꞌij.

16  Ri Dios xe chique ri niquinimaj rajaꞌ nuya-wi ri ruꞌin chi nuyaꞌ. 
Can man jun rajil nucꞌutuj chech ri nuyaꞌ, roma xa nusipaj. Y can nuya-
wi chukaꞌ chique conojel ri can niquiyaꞌ cánima riqꞌuin, xa niquiꞌen o 
man niquiꞌen ta ri nuꞌij ru-ley ri Moisés. Ri nicꞌatzin niquiꞌen xe tiquiyaꞌ 
cánima riqꞌuin ri Dios, ancheꞌl xuꞌon ri Abraham. Ja rajaꞌ ri katataꞌ 
konojel roj ri kayoꞌn kánima riqꞌuin ri Dios. u 17 Ancheꞌl nuꞌij ri Dios chupa 
ri je-tzꞌiban can. Rajaꞌ nuꞌij che ri Abraham: Nubanon chawe chi jatoc 
quitataꞌ qꞌuiy tenemit. v Quiriꞌ xuꞌij ri Dios cuando xucꞌut-riꞌ chech ri 
Abraham. Y ri Abraham can xunimaj ri Dios. Ja Dios riꞌ ri yerucꞌasoj ri 
caminakiꞌ, y rajaꞌ chukaꞌ can nitiquier yeruꞌon ri ex ri cꞌa man jani jecꞌo, 
ancheꞌl xa can jecꞌo yan ri nuꞌij.

18  Ri Abraham xunimaj chi can neꞌbanataj na-wi ri x-ix che roma ri 
Dios, más que xtiquier ta chukaꞌ xuꞌij chi can yalan cuesta roma rajaꞌ xa 
riꞌj chic. Pero can xunimaj-wi ri xuꞌij ri Dios che, chi neꞌoc quitataꞌ qꞌuiy 
tenemit y yebecꞌueꞌ je qꞌuiy ru-familia. w 19 Más que ri Abraham cꞌo yan 
laꞌk cien rujunaꞌ, x rajaꞌ can xunimaj ri xuꞌij ri Dios che. Rajaꞌ y ri Sara ri 
raxayil xa je riꞌj chic y chukaꞌ ri Sara can manak-wi nicꞌueꞌ ral. Pero más 
que quiriꞌ quibanon, rajaꞌ can xunimaj ri xuꞌij ri Dios che; rajaꞌ can xuyaꞌ 
ránima riqꞌuin ri Dios. 20 Y can xuyobej-wi ri xuꞌij ri Dios che, y man cacaꞌ 

ta rucꞌuꞌx xuyobej, xa can xuyaꞌ más ránima riqꞌuin ri Dios y chukaꞌ xuyaꞌ 
rukꞌij ri Dios. 21 Ri Abraham can retaꞌn jabel chi ri Dios can cꞌo ruchukꞌaꞌ 
chi nuꞌon ronojel ri ruꞌin. 22  Y roma ri Abraham can xunimaj ronojel riꞌ, ri 
Dios xuꞌon che chi can man jun rumac xrakalej chech.

23  Y ri nuꞌij chupa rutzij ri Dios ri tzꞌiban can, man xe ta nukꞌalajij 
anchique modo ri Abraham man jun rumac xrakalej chech ri Dios, 
24 chukaꞌ nucꞌut chakawech anchique modo roj chukaꞌ man jun kamac 
nakakalej chech ri Dios. Ri Dios nuꞌon chake chi can man jun kamac 
nakakalej xa nakayaꞌ kánima riqꞌuin. Ja rajaꞌ ri xcꞌason-pe ri Kajaf Jesús 
chiquicojol ri caminakiꞌ. 25 Ri Jesús roma kamac roj xcamises, y xcꞌastaj-
pe chi quiriꞌ man jun kamac nakakalej chech ri Dios.

Roj ri kaniman ri Jesucristo man jun kamac nakakalej chech ri Dios

5  1 Can man jun kamac nakakalej chech ri Dios roma kaniman ri Kajaf 
Jesucristo. Y roma ri Jesucristo, ri Dios cami can utz jojrutzuꞌ. 2  Y 

xe roma xkanimaj ri Jesucristo, ri Dios xuꞌon ri favor chake chi cami 
manak chic kamac nakakalej chech ri Dios; y roma ja riqꞌuin ri Jesucristo 
kayoꞌn-wi kánima, rajaꞌ jojrucusaj-apo riqꞌuin ri Dios. Can jojquicot roma 
kayoben ri kꞌij cuando junan xkojbecꞌueꞌ riqꞌuin ri Dios ri can cꞌo rukꞌij. 
3  Y jojquicot man xe ta roma kayoben ri kꞌij cuando xkojbecꞌueꞌ riqꞌuin 
ri Dios, xa jojquicot chukaꞌ cuando nakakꞌaxaj sufrimiento, roma ketaꞌn 
chi cuando nakaꞌan sufrir, riꞌ nuꞌon chake chi roj nakatemaj más nicꞌueꞌ 
ka-paciencia. 4 Y cuando cꞌo yan ka-paciencia, riꞌ nuꞌon chake chi can cof 
jojcꞌueꞌ pa kacꞌaslen riqꞌuin ri Dios. Y cuando cof chic jojcꞌo pa kacꞌaslen 
riqꞌuin ri Dios, riꞌ nuꞌon chake chi can más nakayobej-apo ri xtiyoꞌx chake 
roma rajaꞌ. 5 Y can ketzij-wi xtiyoꞌx chake ri kayoben. Y xa jariꞌ kayoben, 
manak xkojqꞌuix, roma ri Dios yalan jojrojoꞌ. Y ketaꞌn chi jojrojoꞌ, roma ja 
ri Espíritu Santo ri yoꞌn pa kánima ri niꞌin riꞌ chake.

6  Roj man jojtiquier ta nakacol-kiꞌ kayon, romariꞌ ri Cristo xcom koma 
roj, cuando xapon ri kꞌij. Rajaꞌ xcom koma konojel roj winak, más que 
man utz ta rubanon kacꞌaslen chech ri Dios. 7 Xa jaꞌ ta roj, manak ta 
nakajoꞌ jojcom pa ruqꞌuiexel jun chic winak, más que can rucꞌuan jun 
chojmilaj cꞌaslen. O riqꞌuin jubaꞌ cꞌo jun ri can nrojoꞌ nujach-riꞌ chi nicom 
pa ruqꞌuiexel jun chic ri utz rucꞌaslen. 8  Pero ri Cristo xcom koma roj, 
más que joj aj-mac, y quiriꞌ, ri Dios xucꞌut chakawech chi yalan jojrojoꞌ. 
9 Y quiriꞌ x-an kaqꞌuin cuando cꞌa joj aj-mac, ri Jesucristo xcom koma 
roj. Pero cami kaniman chic y man jun chic kamac nakakalej chech ri 
Dios. Romariꞌ can más kꞌalaj chi xkojcolotaj chech ri castigo ri xtuyaꞌ ri 
Dios. Y ja ri Cristo ri xbano chi can man jun kamac nakakalej chech ri 
Dios, roma xcom y xbin ruquiqꞌuiel koma roj. 10 Ojer can, can joj ru-
enemigos ri Dios. Pero cami, roma ri Ralcꞌual xcom pa kaqꞌuiexel, ri 
Dios xuꞌon ru-amigos chake. Y xa ri Dios xuya-pe ri Ralcꞌual chi xcom 

pa kaqꞌuiexel cuando cꞌa joj ru-enemigos; cami roma can joj ru-amigos 
chic, can más-wi kꞌalaj chi can xkojcolotaj-wi chi ronojel tiempo, roma ri 
Kajaf Jesucristo can qꞌues-wi chi ronojel tiempo. 11 Y man xe ta riꞌ, roma 
cami jojquicot riqꞌuin ri Dios, roma can ja ri Cristo xbano chi cami joj ru-
amigos ri Dios.

Ri anchique xuꞌon ri Adán y anchique xuꞌon ri Cristo
12  Ri mac roma jun achi xoc-pe chech-ulef. y Ri achi riꞌ ja ri Adán. Y 

roma xoc-pe ri mac chech-ulef, conojel winak yecom, roma niquiꞌen mac. 
13  Cuando ri Dios man jani tuya-pe ri ley che ri Moisés, can cꞌo-wi chic ri 
mac chech-ulef, pero man kꞌalaj ta. Roma xe anchiꞌ cꞌo-wi ley, xe chiriꞌ 
kꞌalaj ri mac. 14 Y cuando man jani cꞌo ri ley, más que man kꞌalaj ta chi cꞌo 
mac, can xkꞌalajin-pe, roma conojel xecom; roma can pa rukꞌaꞌ ri camic 
xecꞌue-wi. Ri Adán xcom, chukaꞌ ri Moisés; y ri chꞌaka chic xecom chukaꞌ, 
más que man junan ta quimac riqꞌuin ri xuꞌon ri Adán. Ri xuꞌon ri Adán 
man jun utz nakachꞌec chirij, pero ri xuꞌon ri Cristo ruyon utzilaj tak ex 
xucꞌom-pe chake; quiriꞌ nikꞌalajin cuando nakatzuꞌ ri xquiꞌen.

15 Ri xuꞌon ri Adán can man junan ta riqꞌuin ri xuꞌon ri Jesucristo, 
roma ri Jesucristo can xojrucol. Rumac ri Adán xuꞌon chake konojel 
chi xojoc pa rukꞌaꞌ ri camic. Pero ri xuꞌon ri Jesucristo, ruyon utz nuꞌon 
chake konojel ri kaniman chic. Roma ri favor ri xuꞌon rajaꞌ y roma 
chukaꞌ ri favor ri xuꞌon ri Dios chake, xojcolotaj, y can man jun xkatoj 
chi xojcolotaj, roma xa can sipan chake. 16  Ri xucꞌom-pe rumac ri Adán, 
can man junan ta riqꞌuin ri xuꞌon ri Cristo chi xojrucol. Xe riqꞌuin ri 
naꞌey mac ri xuꞌon ri Adán chech ri Dios, conojel winak xeꞌilon, romariꞌ 
xquieꞌan juzgar y quiriꞌ niyoꞌx ruqꞌuiexel chique roma ronojel ri quibanon. 
Pero ri xuꞌon ri Cristo can yalan rakalen, roma man xe ta roma ri naꞌey 
mac xpe, rajaꞌ can xpe roma ronojel mac; y ri Cristo xojrucol y man jun 
rajil nucꞌutuj, roma xa nusipaj. Y reꞌ nuꞌon chake chi can man jun kamac 
nakakalej chech ri Dios. 17 Xe roma ri rumac ri Adán, conojel winak 
xeꞌoc pa rukꞌaꞌ ri camic. Pero ri xuꞌon ri Jesucristo can más cꞌo ruchukꞌaꞌ 
y romariꞌ can más-wi kꞌalaj chi conojel ri yecolotaj, can xquiecꞌaseꞌ chi 
ronojel tiempo. Can nuꞌon chique chi can man jun quimac niquikalej 
chech ri Dios, y can man jun rajil xticꞌutux chique. Y xe roma ri favor ri 
xuꞌon ri Dios, xquiecꞌaseꞌ y junan xtiquiꞌen juzgar.

18  Roma ri mac ri xuꞌon ri Adán, nika ri castigo pa quiwiꞌ conojel 
winak. Pero roma ri xuꞌon ri Cristo can choj-wi, romariꞌ conojel ri winak 
ri niquinimaj rajaꞌ, man jun quimac niquikalej chech ri Dios y niquiwil 
ri cꞌaslen ri man niqꞌuis ta. 19 Roma ri Adán man xniman ta che ri Dios, 
cami conojel winak cꞌo quimac. Pero ri Jesucristo can xniman-wi che 

ri Dios, romariꞌ can je qꞌuiy ri niꞌan chique chi can man jun quimac 
niquikalej chech ri Dios, roma niquinimaj.

20 Cuando ri Dios xuyaꞌ ri ley, xkꞌalajin-pe chi can qꞌuiy ri mac. Y roma 
xekꞌalajin-pe ri mac, más xkꞌalajin-pe ru-favor ri Dios pa quiwiꞌ ri winak. 
21 Conojel winak xeka pa rukꞌaꞌ ri mac, romariꞌ xeka chukaꞌ pa rukꞌaꞌ ri 
camic. Pero cami, roma ri favor ri xuꞌon ri Dios, can manak chic kamac 
nakakalej chech rajaꞌ y cꞌo kacꞌaslen ri man niqꞌuis ta. Y ronojel riꞌ roma 
ri xuꞌon ri Kajaf Jesucristo.

Roj xkayaꞌ can ri mac y cami kacꞌuan jun chic cꞌaslen riqꞌuin ri Cristo

6  1 ¿Anchique xtakaꞌij cami? ¿Cꞌa utz como nakaꞌan mac chi quiriꞌ 
más nikꞌalajin-pe ru-favor ri Dios pa kawiꞌ? 2  Can man utz ta. Roj xa 

kayoꞌn yan can ri mac. Can ancheꞌl xojcom yan, y romariꞌ man utz ta chic 
chi cꞌa nakaꞌan mac. 3  ¿Manak como iwetaꞌn chi ri bautismo jariꞌ retal 
chi roj can xojcom yan junan riqꞌuin ri Cristo Jesús, y xe jun kabanon 
riqꞌuin? 4 Cuando xoj-an bautizar, ancheꞌl can xojcom riqꞌuin, y chukaꞌ 
ancheꞌl xojmuk junan riqꞌuin, y romariꞌ cuando rajaꞌ xcꞌastaj-pe roma ri 
nimalaj ruchukꞌaꞌ ri Katataꞌ Dios, roj chukaꞌ xojcꞌastaj-pe riqꞌuin, z y cami 
kacꞌuan jun cꞌacꞌacꞌ cꞌaslen.

5 Y roma can ancheꞌl xojcom junan riqꞌuin ri Cristo cuando xoj-an 
bautizar, chukaꞌ can xkojcꞌastaj riqꞌuin, roma rajaꞌ can xcꞌastaj-wi. 
6  Roma xuꞌon can, xkacꞌuaj jun itzel cꞌaslen. Pero can ancheꞌl xojbajix 
riqꞌuin ri Jesucristo chech ri cruz, y romariꞌ ri itzel cꞌaslen riꞌ xqꞌuis can 
y xojcolotaj-pe pa rukꞌaꞌ ri mac. 7 Conojel ri ancheꞌl can xecom riqꞌuin ri 
Cristo, can man jun quimac niquikalej chech ri Dios. 8  Y roma roj ancheꞌl 
xojcom riqꞌuin ri Cristo cuando rajaꞌ xcom, romariꞌ ketaꞌn chi xkojcꞌaseꞌ 
chukaꞌ riqꞌuin. 9 Y ketaꞌn chukaꞌ chi ri camic manak chic anchique 
nuꞌon che ri Cristo. Roma rajaꞌ xcꞌastaj yan, y manak chic xticom. 
10 Cuando xcom rajaꞌ, jaꞌ xqꞌuis ruchukꞌaꞌ ri mac. Xe jun mej (bey) xcom 
roma ronojel mac. Y cami qꞌues y nuyaꞌ rukꞌij ri Dios. 11 Y roj can man 
takamestaj chi xe jun kabanon riqꞌuin ri Kajaf Jesucristo, y can ancheꞌl 
xojcom junan riqꞌuin y romariꞌ ri mac xcanaj yan can, y chukaꞌ xojcꞌastaj-
pe junan riqꞌuin chi nakayaꞌ rukꞌij ri Dios.

12  Romariꞌ man takayaꞌ lugar chi ntoc chic ri mac kaqꞌuin, chi quiriꞌ man 
jaꞌ ta ri itzel tak ex ri yekarayij ri xquieꞌucꞌuan kachi. 13 Man quiekacusaj 
ri kakꞌa-kakan chi nakaꞌan ri mac, xa kajacha-kiꞌ pa rukꞌaꞌ ri Dios chi quiriꞌ 
can xe ta ri utz nakaꞌan, roma ojer can ancheꞌl caminak kabanon, pero 
cami xojcꞌastaj yan. 14 Ri mac can man jun chic anchique xtitiquier xtuꞌon 
chake, roma xojcolotaj yan. Man nakayaꞌ ta chic kánima riqꞌuin ri ru-ley ri 
Moisés, roma cami xa riqꞌuin ri favor ri xuꞌon ri Dios nakaya-wi kánima.

Man utz ta chi jojcꞌueꞌ chuxeꞌ ri mac
15 Romariꞌ, ¿cꞌa utz como nakaꞌan mac, roma ja ri ru-favor ri Dios ri 

nicolo kachi, y man jaꞌ ta ri ley? Man quiriꞌ ta. 16  Rix jabel iwetaꞌn chi 
xabachique (xamaꞌanchique) winak ri nuya-riꞌ pa rusamaj jun chic, can 
chuxe-wi rutzij ri rajaf samaj cꞌo-wi. Romariꞌ roj xa xtakaꞌan ri mac, can 
xkojoc-wi ancheꞌl jun rusamajel ri mac y riꞌ xkojrucꞌuaj pa camic, pero xa 
nakaꞌan ri nrojoꞌ ri Dios, xkojoc rusamajel rajaꞌ y can xkojrucꞌuaj chupa ri 
chojmilaj cꞌaslen. 17 Rubanon can, rix xixcꞌueꞌ chuxeꞌ ri mac, pero matiox 
che ri Dios chi cami rix riqꞌuin ronojel iwánima iniman rutzij, y can 
jixcꞌo-wi chupa rutzij. 18  Cami man jixcꞌo ta chic chuxeꞌ ri mac, xa can jix 
rusamajel chic ri Dios y icꞌuan chukaꞌ jun chojmilaj cꞌaslen. 19 Y roma rix 
xa jix winak, can cuesta niben entender ronojel ri jenuꞌin can, romariꞌ 
xincusaj ri ejemplo chirij jun samajel; roma rix rubanon can, xicusaj ri 
ikꞌa-iwakan chi xiben mac y xiben ri man utz ta y ri man chꞌajchꞌoj ta. 
Quiriꞌ tijachaꞌ cami ri icꞌaslen chi niben ri choj, chi quiriꞌ can nijach 
ronojel icꞌaslen che ri Dios y niben ronojel ri nika chech rajaꞌ.

20 Cuando rix cꞌa jixcꞌo chuxeꞌ ri mac, man xinojij ta jubaꞌ chi can 
nicꞌatzin nicꞌuaj jun chojmilaj cꞌaslen, roma xinojij chi jix libre. 21 ¿Y 
anchique xichꞌec chirij ronojel ri itzel cꞌaslen ri xicꞌuaj? Man jun, romariꞌ 
cami jixqꞌuix cuando noka pa iwiꞌ ri itzel ex ri xiben, roma ri itzel 
icꞌaslen riꞌ xa camic nucꞌom-pe pa ruqꞌuisbel. 22  Cami ri mac man jun chic 
anchique nuꞌon chiwe, roma xa jixcꞌo chic chuxeꞌ rutzij ri Dios, y romariꞌ 
yoꞌn chic chiwe jun cꞌaslen chꞌajchꞌoj, y ri cꞌaslen riꞌ nucꞌom-pe ri cꞌaslen 
ri man niqꞌuis ta. 23  Ri mac xa camic nuyaꞌ chake chi jojbe pa kꞌakꞌ, roma 
jariꞌ ruqꞌuiexel ri nuyaꞌ. Pero ri Dios nusipaj ri cꞌaslen ri man niqꞌuis ta 
chake. Y ja cꞌaslen reꞌ ri nisipes chake roma xe jun kabanon riqꞌuin ri 
Kajaf Jesucristo.

Man jojcꞌo ta chic chuxeꞌ ru-ley ri Moisés

7  1 Wachꞌalal, rix can iwetaꞌn anchique nuꞌij ru-ley ri Moisés, y chukaꞌ 
iwetaꞌn chi xe cuando jun winak qꞌues, cꞌo chuxeꞌ ri ley riꞌ. 2  Ancheꞌl 

nuꞌij chupa ri ley, chi jun ixok cꞌulan, manak modo nujach-riꞌ riqꞌuin ri 
rachijil, cuando ri achi xa cꞌa qꞌues. Pero xa nicom-e ri rachijil, jaꞌ nujach-
riꞌ riqꞌuin, roma ruyon nicꞌueꞌ can. 3  Pero xa nicꞌueꞌ riqꞌuin jun chic achi 
cuando cꞌa qꞌues ri rachijil, can mac-wi ri nuꞌon. Pero xa manak chic cꞌo 
ri rachijil riqꞌuin roma xcom-e, ri ixok cꞌo modo nicꞌuleꞌ riqꞌuin jun chic 
achi, y ri ley man nuꞌij ta chi mac nuꞌon xa nicꞌuleꞌ chic jun mej (bey).

4 Wachꞌalal, can quiriꞌ chukaꞌ kabanon roj. Ancheꞌl can xojcom chech 
ru-ley ri Moisés cuando ri Cristo xcom. Y romariꞌ man jojcꞌo ta chic 
chuxeꞌ ri ley riꞌ, xa can joj richi chic ri Cristo, ri xcꞌastaj-pe chiquicojol 
ri caminakiꞌ. Y roma joj richi chic ri Cristo, niwachin utz ri kacꞌaslen; 

can ancheꞌl nrojoꞌ ri Dios. 5  Roma xuꞌon can, xekaꞌan ri itzel tak ex ri 
xekarayij, y ri ru-ley ri Moisés nuꞌij chi riꞌ can je itzel-wi. Y roma ri ley 
nuꞌij chi je itzel, riꞌ xuꞌon chake chi can más xekaꞌan ri mac, y ri mac xa 
camic nroyoj pa kawiꞌ. 6  Ojer can, xojcꞌueꞌ chuxeꞌ ru-ley ri Moisés; pero 
cami ancheꞌl xojcom yan chech ri ley riꞌ, romariꞌ xojcolotaj yan chech. 
Roma cami nakaꞌan ri nrojoꞌ ri Dios riqꞌuin ri cꞌacꞌacꞌ cꞌaslen ri yoꞌn chake 
roma ri Espíritu Santo, y man riqꞌuin ta ri ley ri tzꞌiban can.

Can itzel rubanon ri mac chake
7 Y cami, ¿anchique nakaꞌij? ¿Itzel como ru-ley ri Moisés? Man quiriꞌ ta; 

roma ri ley riꞌ nicꞌatzin chi nukꞌalajij ri mac, roma xa manak ta ri ley, ren 
manak ta xinnaꞌej anchique ri mac. Ancheꞌl nuꞌij ri ley: Man tarayij chi 
awiqꞌuin ta ret cꞌo-wi ri cꞌo riqꞌuin jun chic. a Y roma quiriꞌ nuꞌij, wetaꞌn 
chi xa nin-en quiriꞌ, mac ri nin-en chech ri Dios. Man ta nuꞌij quiriꞌ, 
manak ta wetaꞌn chi xa nin-en quiriꞌ, can mac-wi. 8  Pero roma ri ley nuꞌij 
chi can mac, xebekꞌalajin-pe ri mac ri cꞌo pa wánima, y más xenrayij 
ronojel quiwech itzel tak ex pa wánima. Pero xa manak ta ri ley, ri mac 
man yekꞌalajin ta pe roma xa je caminak. 9 Ojer can, cuando cꞌa man jani 
nubanon entender utz ri ley, xinnojij chi can cꞌo nucꞌaslen. Pero ri kꞌij 
cuando xin-en entender ri nuꞌij ri ley, xcꞌastaj-pe ri mac ri cꞌo pa wánima, 
y cꞌajariꞌ xinnaꞌej chi xa jin caminak pa mac. 10 Ri ru-ley ri Moisés nucꞌut 
anchique modo nilitaj ri cꞌaslen. Pero ren man xinwil ta cꞌaslen, roma xa 
camic ri xinwil. 11 Y quiriꞌ xincꞌulumaj roma ri mac ri cꞌo pa wánima can 
xiruꞌon engañar, roma ri mac can ja ri ley ri xucusaj chi xirucamisaj.

12  Ri ley can lokꞌolaj-wi, can utz-wi y can choj-wi ronojel ri nuꞌij. 13  Pero 
¿nin-ij como ren chi ja ri utzilaj ley riꞌ ri xuꞌon chue chi xicom? Man 
quiriꞌ ta, roma ri ley can utz-wi, pero ja ri mac ri xcꞌamo-pe ri camic pa 
nuwiꞌ, roma xuꞌon chue chi ren man xinnimaj ta ri nuꞌij ri ley. Y romariꞌ 
ri ley xucꞌut chinuech anchique ri mac; y quiriꞌ, can kꞌalaj chi ri mac can 
itzel-wi.

14 Ketaꞌn chi ri ley riqꞌuin ri Dios petenak-wi. Pero ren jin winak y 
jincꞌo pa rukꞌaꞌ ri mac. 15  Ren can man nin-en ta entender ri nincꞌulumaj, 
roma ninjoꞌ nin-en ri utz y manak nin-en, y man ninjoꞌ ta chic nin-en ri 
itzel tak ex, pero xa ja yan chic riꞌ ri nin-en. b 16  Ri mac ri nin-en, can man 
nika ta chinuech, y reꞌ nukꞌalajij chi ri ley can utz-wi ri nuꞌij. 17 Y romariꞌ 
yitiquier nin-ij chi can man nuyon ta ren nin-en ri mac, xa can ja ri mac 
ri cꞌo pa wánima ri nibano chue chi nin-en mac. 18  Ren jin jun winak ri 
man jun utz cꞌo pa nucꞌaslen. Ninjoꞌ nin-en ri utz, pero man yitiquier ta. 
19 Más que ja ri utz ri ninjoꞌ nin-en, man nin-en ta. Y ri mac man ninjoꞌ 
ta chic nin-en, pero xa jariꞌ ri nin-en. 20 Romariꞌ xin-ij yan chi can man 

nuyon ta ren yibano ri mac, roma can man ninjoꞌ ta nin-en. Xa ja ri mac 
ri cꞌo pa wánima jariꞌ ri nibano chue chi nin-en.

21 Y ren nintzuꞌ chi siempre quiriꞌ nibanataj wiqꞌuin, roma cuando ren 
ninjoꞌ nin-en ri utz, man yitiquier ta; xa ja yan chic ri mac nenbana-pe. 
22  Ri wánima can yalan nika chech ri nuꞌij ru-ley ri Dios. 23  Pero wetaꞌn 
chi cꞌo jun chic ley ri ucꞌuayon wichi, ri can yirucusaj. Y ri jun riꞌ can 
man nrojoꞌ ta nuꞌon ri nurayij ri wánima. Ri ley riꞌ ja ri mac. Can jincꞌo 
pa rukꞌaꞌ y chuxeꞌ ri mac.

24 ¡Juyaꞌ (Juyuꞌ) nuech roma ri nubanon! roma xe itzel tak ex yenrayij, 
y riꞌ xa camic niquicꞌom-pe chue. ¿Ancuꞌx (Anchique) como jun ri 
nitiquier nicolo wichi pa rukꞌaꞌ ri mac? 25  Pero cami, can matiox che ri 
Dios, roma ri Kajaf Jesucristo xtiquier xirucol. Roma man ta ri Jesucristo, 
man jun ta nicolo wichi pa rukꞌaꞌ ri mac. Roma ri wánima can nrojo-wi 
nuꞌon ru-ley ri Dios. Pero roma jin winak, cꞌo itzel tak ex ri yenrayij, 
romariꞌ cꞌa jincꞌo chuxeꞌ ru-ley ri mac.

Cuando can ja ri Espíritu Santo ucꞌuayon kachi

8  1 Roj ri can xe jun chic kabanon riqꞌuin ri Cristo Jesús, y man joj-
ucꞌuan ta chic roma ri itzel tak ex ri yekarayij, y xa ja yan chic ri 

Espíritu Santo ri ucꞌuayon kachi, cami can man xtika ta ri nimalaj castigo 
pa kawiꞌ. 2  Cuando xojoc chuxeꞌ ru-ley ri Espíritu Santo chi cꞌaslen, jaꞌ 
xojcolotaj chech ru-ley ri mac y ri camic, roma ri Cristo Jesús. 3  Ri ru-ley 
ri Moisés man xtiquier ta xojrucol, roma roj man xkaꞌan ta ri nuꞌij. Pero 
chi jojcolotaj, ri Dios xutak-pe Ralcꞌual chech-ulef, chi xoc winak ancheꞌl 
roj, xa ja yan chic rajaꞌ man jun rumac. Pero xcom roma kamac, y romariꞌ 
ri Dios xojrucol chech ri ruchukꞌaꞌ ri mac. 4 Quiriꞌ xuꞌon chi quiriꞌ roj 
jojtiquier nakacꞌuaj jun chojmilaj cꞌaslen ancheꞌl ri bin can chupa ru-ley 
ri Moisés. Man joj-ucꞌuan ta chic roma ri itzel tak ex ri yekarayij, y ja ri 
Espíritu Santo ri ucꞌuayon kachi.

5 Ri je-ucꞌuan coma ri itzel tak ex ri yequirayij, can xe chirij riꞌ benak 
cánima. Pero ri je-ucꞌuan roma ri Espíritu Santo, can benak cánima chirij 
ri nrojoꞌ ri Espíritu Santo. 6  Ri je-ucꞌuan coma ri itzel tak ex ri yequirayij, 
camic ri nucꞌom-pe chique. Pero ri je-ucꞌuan roma ri Espíritu Santo, 
nuyaꞌ cꞌaslen chique y chukaꞌ uxlanen. 7 Ri je-ucꞌuan coma ri itzel tak ex 
ri niquirayij, can itzel niquitzuꞌ ri Dios, can man yeniman ta che ri nuꞌij 
ru-ley ri Dios, y can man yetiquier ta yeniman. 8  Ri je-ucꞌuan coma ri itzel 
tak ex ri yequirayij, can man yetiquier ta niquiꞌen ri nika chech ri Dios.

9 Pero rix man jix-ucꞌuan ta chic coma ri itzel tak ex ri yeꞌirayij; rix ja ri 
ru-Espíritu Santo ri Dios jariꞌ ri ucꞌuayon iwichi. Can quiri-wi ibanon, xa 
rix can cꞌo ri Espíritu Santo pa tak iwánima. Xa jecꞌo ri manak ri Espíritu 
Santo quiqꞌuin, man je richi ta ri Cristo, roma ri Espíritu Santo can richi 
ri Cristo chukaꞌ. 10 Pero xa ri Cristo cꞌo pa iwánima, can cꞌo-wi icꞌaslen 

ri man niqꞌuis ta, roma man jun imac niwakalej chech ri Dios. Y can 
ketzij-wi chi roma ri mac jojcom-e chech-ulef, pero riqꞌuin ri Cristo cꞌo 
kacꞌaslen. 11 Ri Dios xuꞌon che ri Cristo Jesús chi xcꞌastaj-pe chiquicojol ri 
caminakiꞌ, y quiriꞌ chukaꞌ xtuꞌon chake roj ri cꞌo ri ru-Espíritu Santo pa 
kánima. Xkojrucꞌasoj chukaꞌ chiquicojol ri caminakiꞌ, roma cꞌo ri Espíritu 
Santo kaqꞌuin.

12  Wachꞌalal, roj can cꞌo-wi kacꞌas riqꞌuin ri Espíritu Santo, pero 
quiqꞌuin ri itzel tak ex ri yekarayij, manak kacꞌas roma man utz ta chi 
nakaꞌan ri itzel tak ex ri yekarayij. 13  Roma xa yekaꞌan ri itzel tak ex 
ri yekarayij, riꞌ xa camic nucꞌom-pe chake. Pero xa riqꞌuin ruchukꞌaꞌ 
ri Espíritu Santo yekacamisaj ri itzel tak ex ri yekarayij, can xticꞌueꞌ 
kacꞌaslen ri man niqꞌuis ta.

14 Conojel ri can je-ucꞌuan roma ri ru-Espíritu Santo ri Dios, can je 
ralcꞌual chic ri Dios. 15 Cuando xyoꞌx ri Espíritu chake, jaꞌ xojoc ralcꞌual 
ri Dios. Roma ojer can, yalan xkaxiꞌj-kiꞌ chech ri castigo ri nuyaꞌ ri Dios, 
ancheꞌl jun samajel ri yalan nuxiꞌj-riꞌ chech ri ru-patrón. Pero cami, roma 
cꞌo ri Espíritu Santo kaqꞌuin, manak chic nakaxiꞌj-kiꞌ, y cami Nataꞌ jojchaꞌ 
che ri Dios. 16  Roma ri Espíritu Santo nuꞌon chake chi nakanaꞌ pa kánima 
chi can ketzij-wi joj ralcꞌual ri Dios. 17 Y roma joj ralcꞌual chic ri Dios, roj 
can cꞌo chukaꞌ ri xtiyoꞌx chake; junan xtiyoꞌx riꞌ chake riqꞌuin ri Cristo. c 
Pero man takapokonaj-kiꞌ nakaꞌan sufrir, ancheꞌl xuꞌon sufrir ri Cristo, 
chi quiriꞌ can utz xteꞌkabanaꞌ riqꞌuin y xticꞌueꞌ kakꞌij chukaꞌ.

18  Cami nakaꞌan sufrir roma jojcꞌo weꞌ chech-ulef; pero ketaꞌn chi cuando 
xkojbecꞌueꞌ riqꞌuin ri Cristo, man xtoka ta chic pa kawiꞌ ri sufrimiento richi 
ri rech-ulef. Quiriꞌ xtakaꞌan, roma ri Cristo can cꞌo rukꞌij y can yalan utz 
xteꞌkabanaꞌ chicaj riqꞌuin. 19 Y ri rech-ulef y ri chꞌaka chic ex ri jerubanon 
ri Dios, can yequicot quiyoben ri kꞌij cuando roj ri joj ralcꞌual rajaꞌ can 
utz xteꞌkabanaꞌ riqꞌuin ri Cristo. Can yalan niquijoꞌ niquitzuꞌ ri kꞌij riꞌ. 
20 Roma ri rech-ulef y ri chꞌaka chic ex ri xeruꞌon ri Dios can man utz ta 
xquiꞌen-ka. Quiereꞌ xquiꞌen-ka pa rukꞌaꞌ ri Dios, pero man roma ta rejeꞌ cꞌo 
quimac, y man chi ta ronojel tiempo quiriꞌ xtiquiꞌen, roma can quiyoben 
chi yechojmises. 21 Ri mac can xuꞌon che ronojel ri rubanon ri Dios chi 
yeqꞌuis, pero xtapon ri kꞌij cuando xquiecolotaj chech reꞌ. Roj ri joj ralcꞌual 
ri Dios, can utz xteꞌkabanaꞌ riqꞌuin rajaꞌ ri can cꞌo-wi rukꞌij. Xkojcolotaj 
chech ri itzel tak ex chi ri rech-ulef. Quiriꞌ chukaꞌ ronojel ri jerubanon ri 
Dios, can xquiecolotaj chech riꞌ chukaꞌ y can utz xtiquiꞌen. 22  Can ronojel 
ri jerubanon ri Dios, niquiꞌen sufrir roma ri mac y yejilo ancheꞌl nuꞌon jun 
ixok cuando xapon ri kꞌij chi nicꞌueꞌ ral. Quiriꞌ quibanon-pe cꞌa cami. 23 Y 
quiriꞌ chukaꞌ roj. Roma ri mac, ri kánima nuꞌon sufrir y nijilo. Can yalan 
nakajoꞌ chi napon yan ri kꞌij cuando xteꞌkꞌalajin chi joj ralcꞌual ri Dios, 

y xtijalataj ri kachꞌacul. Ketaꞌn chi quiriꞌ xtiꞌan chake, roma yoꞌn chic ri 
Espíritu Santo pa kánima. 24 Xojcolotaj yan pe chupa ri kamac, pero cꞌa 
jecꞌo chꞌaka chic ex ri jekayoben. Xa ta jecꞌo yan ronojel riꞌ kaqꞌuin, man 
ta jekayoben. Roma man jun winak ri nuyobej jun ex ri xa cꞌo yan riqꞌuin. 
25 Pero roma man jani jecꞌo ronojel kaqꞌuin, romariꞌ cꞌa jekayoben, y cꞌo 
ka-paciencia kayoben; can ketaꞌn chi can xtiyoꞌx chake.

26  Y chukaꞌ ri Espíritu Santo can jojrutoꞌ chi quiriꞌ roj nicꞌueꞌ ka-
paciencia chi nakayobej ri xtiyoꞌx chake, roma rajaꞌ can retaꞌn chi roj 
manak kachukꞌaꞌ. Can jojrutoꞌ chukaꞌ riqꞌuin ri ka-oraciones, roma roj 
man ketaꞌn ta anchique ri utz chi nakacꞌutuj che ri Dios. Nuyaꞌ pa kánima 
ri anchique utz nakacꞌutuj che ri Dios. Rajaꞌ nucꞌutuj pa kawiꞌ roj, y yalan 
nijilo cuando nucꞌutuj, y ri jiloj ri nuꞌon man jojtiquier ta nakaꞌij riqꞌuin 
tzij. 27 Pero chech ri Dios, can kꞌalaj-wi ri cꞌo pa kánima y chukaꞌ chech 
rajaꞌ can kꞌalaj ri nunojij ri Espíritu Santo, más que roj man jojtiquier ta 
nakaꞌij che riqꞌuin tzij. Roma ri Espíritu Santo can retaꞌn-wi ri nurayij ri 
Dios, y jariꞌ ri nucꞌutuj pa kawiꞌ roj ri can joj ralcꞌual ri Dios.

Can man jun ri nitiquier chakij roma ri Dios can cꞌo-wi kaqꞌuin
28  Roj ri nakajoꞌ ri Dios y xojwoyox roma rajaꞌ chi xojoc ralcꞌual roma 

quiriꞌ runojin-pe pa kawiꞌ, can ketaꞌn chi xabachique (xamaꞌanchique) ex 
ri nakakꞌaxaj pa kacꞌaslen, can cꞌo ri utz nakachꞌec chirij. 29 Roma ri Dios 
can retaꞌn yan kawech cuando cꞌa man jani kojalex, y romariꞌ xojruchaꞌ 
chi jojoc ancheꞌl ri Ralcꞌual. Ri Dios can nrojoꞌ chi joj qꞌuiy ta ri jojoc 
ralcꞌual y ja ri Rucꞌajol ri Nimalaxel chikacojol. 30 Y roj ri xojruchaꞌ ri 
Dios, can xojwoyox roma rajaꞌ. Y cuando joj-woyon chic roma rajaꞌ, xuꞌon 
chake chi can man jun chic kamac chech. Y cuando man jun chic kamac 
chech, xe chic kayoben ri kꞌij cuando xtuꞌon chake chi utz xteꞌkabanaꞌ 
riqꞌuin rajaꞌ ri can cꞌo-wi rukꞌij.

31 Y ronojel reꞌ nucꞌut chakawech chi ri Dios can cꞌo-wi kaqꞌuin roj 
y romariꞌ man jun nitiquier chakij. 32  Ri Dios man xupokonaj ta xuya-
pe ri Ralcꞌual, chi quiriꞌ xcom koma konojel roj. Y roma rajaꞌ xuya-pe 
ri Ralcꞌual, can kꞌalaj-wi chi can xtuyaꞌ ronojel ex chake. 33  Ri Dios 
xojruchaꞌ y man jun kamac nakakalej chech. Y xa ri Dios quiereꞌ rubanon 
chake, ¿cꞌo como jun ri nitiquier nisujun-apo chakij chech ri Dios, chi roj 
man utz ta ri kacꞌaslen? 34 Ri Cristo xcom koma roj, y xcꞌastaj-pe, y cami 
cꞌo pa ru-derecha ri Dios y nichꞌoꞌn pa kawiꞌ. Y roma quiereꞌ rubanon 
ri Cristo koma roj, ¿cꞌo como jun nitiquier nucꞌutuj chi tika ri castigo 
pa kawiꞌ? 35 ¿Anchique xtitiquier xkojrulesaj pa rukꞌaꞌ ri Cristo ri yalan 
jojrojoꞌ? ¿Nitiquier como jojrulesaj pa rukꞌaꞌ ri Cristo ri sufrimiento? ¿Ri 
bis roma nakaꞌan sufrir? ¿O roma itzel jojtzꞌet roma rubiꞌ ri Cristo? ¿Roma 
manak kaway? ¿O roma manak katziak? ¿O jun peligro? ¿O ri camic? 
36  Chupa rutzij ri Dios ri tzꞌiban can, chirij reꞌ nichꞌoꞌn-wi cuando nuꞌij:

Roma joj awalcꞌual, ri chꞌaka chic winak siempre niquijoꞌ 
jojquicamisaj;

chiquiwech rejeꞌ, roj xa joj ancheꞌl ovejas ri can je richi-wi camic. d
Quiriꞌ nuꞌij ri tzꞌiban can.

37 Pero xabachique (xamaꞌanchique) ri sufrimiento, can man xtitiquier 
ta jojrulesaj riqꞌuin ri Cristo, roma ri Cristo can yalan jojrojoꞌ, y roj can 
jojchꞌacon-wi roma rajaꞌ can cꞌo kaqꞌuin. 38  Y ren wetaꞌn chi can man jun 
ri xtitiquier xkojrulesaj-e riqꞌuin ri Dios. Ri camic man nitiquier ta, ni ri 
nakacꞌulumaj weꞌ cuando joj qꞌues chech-ulef, ni ri ángeles man yetiquier 
ta chukaꞌ, ni ri itzel tak espíritus, ni ri autoridades manak chukaꞌ 
yetiquier. Man jun ri cꞌo cami, ni man jun chukaꞌ ri xtipe chakawech apo 
ri xtitiquier ta xkojrulesaj pa rukꞌaꞌ ri Dios. 39 Can man jun ri cꞌo chicaj ni 
ri cꞌo chuxeꞌ ka ri ulef, ni man jun chic ex banon roma ri Dios ri xtitiquier 
xkojrulesaj riqꞌuin rajaꞌ ri yalan jojrojoꞌ, roma xe jun kabanon riqꞌuin ri 
Kajaf Jesucristo.

Man conojel ta israelitas je ralcꞌual ri Dios

9  1 Ren, roma nuniman ri Cristo, can ketzij nin-ij y man nintzꞌuc ta 
tzij chiwech. Ri wánima quiriꞌ nuꞌij chue, chi can ketzij-wi. Roma ri 

Espíritu Santo quiriꞌ chukaꞌ nuꞌij, chi ri nin-ij chiwe can ketzij-wi, 2  can 
yalan yibison. Can siempre cꞌo ruquiy (nikꞌaxon) wánima. 3  Roma ren, 
can ninjoꞌ chi conojel ta nuwinak israelitas niquinimaj ri Cristo, y xa 
ta ren yileses-e riqꞌuin ri Cristo y nika ri castigo pa nuwiꞌ, y roma ta riꞌ 
yecolotaj ri chꞌaka chic nuwinak, ninyaꞌ lugar chi quiriꞌ ta niꞌan chue. 
4 Ri israelitas can qꞌuiy ri xyoꞌx chique. Ri Dios xuꞌon ralcꞌual chique, can 
xucꞌut rukꞌij chiquiwech, y xuꞌon jun trato quiqꞌuin. Chique rejeꞌ xuya-wi 
ri ley, y xucꞌut chiquiwech anchique niquiꞌen chi niquiyaꞌ rukꞌij. Y chukaꞌ 
xuꞌij chi cꞌo ri xtuyaꞌ chique. 5 Rejeꞌ chukaꞌ je ru-familia can ri Abraham, 
ri Isaac y ri Jacob. Y cuando ri Cristo xpe weꞌ chech-ulef, chiquicojol rejeꞌ 
xalex-wi. Ri Cristo jariꞌ ri Dios y cꞌo paruiꞌ ronojel. Y chi ronojel tiempo 
xtiyoꞌx rukꞌij. Amén.

6  Man takanojij chi ri Dios man rubanon ta ri ruꞌin xe roma man je 
qꞌuiy ta winak israelitas quiwilon riꞌ. Ronojel ri ruꞌin ri Dios chi nuyaꞌ, xe 
quichi ri can je ketzij-wi israelitas y man quichi ta ri xe quiriꞌ quibinan-
ka israelitas. 7 Man conojel ta ri ru-familia can ri Abraham je-chaꞌon roma 
ri Dios. Ancheꞌl nuꞌij chupa rutzij ri Dios, cuando x-ix che ri Abraham: 
Chiquicojol ri ru-familia ri Isaac xquiencha-wi ri anchok chique xtinya-wi 
ri nuꞌin chi ninyaꞌ, e xchaꞌ ri Dios che ri Abraham. 8  Y romariꞌ nakatzuꞌ que 
man conojel ta ru-familia can ri Abraham je ralcꞌual ri Dios. Xe ri anchok 
chique niyoꞌx-wi ri ruꞌin ri Dios chi nuyaꞌ, jariꞌ nuꞌij ri Dios chi je ralcꞌual 

chic. 9 Ancheꞌl cuando ri Dios xuꞌij che ri Abraham: Xquipe chic jun mej 
(bey) cuando xtapon ri kꞌij, y ri Sara ri awaxayil xticꞌueꞌ jun ral alaꞌ. f 
Quiriꞌ xuꞌij ri Dios che ri Abraham.

10 Y can quiri-wi xbanataj. Can xalex-wi ri Isaac, ri xoc ojer kamamaꞌ. 
Y cuando ri Isaac cꞌulan chic, ri Rebeca ri raxayil xecꞌueꞌ je caꞌiꞌ ral. 11 Y 
roma ri xbanataj quiqꞌuin ri caꞌiꞌ acꞌualaꞌ riꞌ, can kꞌalaj-wi chi ri Dios man 
jojruchaꞌ ta roma ri nakaꞌan. Rajaꞌ yeruchaꞌ ri can runojin yan pa quiwiꞌ 
chi yeruchaꞌ. Roma cuando man jani quieꞌalex ri caꞌiꞌ acꞌualaꞌ riꞌ, y man 
jani kꞌalaj xa utz o man utz ta ri xteꞌquibanaꞌ, 12  ri Dios xuꞌij yan che ri 
teꞌj: Ri nimalaxel xtoc rusamajel ri chakꞌlaxel. g 13  Y chukaꞌ chupa rutzij 
ri Dios ri tzꞌiban can, nuꞌij: Ri Jacob can nuchaꞌon-wi. Pero ri Esaú man 
nuchaꞌon ta. h Quiriꞌ nuꞌij ri tzꞌiban can.

14 Y man tinojij que man utz ta ri xuꞌon ri Dios, chi ja ri Jacob ri xuchaꞌ 
y man jaꞌ ta ri Esaú. 15 Can ancheꞌl ri nuꞌij rutzij ri Dios, cuando x-ix che 
ri Moisés: Ri ninjoyowaj rech, can ninjoyowaj-wi rech. Y ri nintoꞌ, can 
ninto-wi. i Quiriꞌ xuꞌij ri Dios che ri Moisés. 16  Can kꞌalaj chi cuando ri 
Dios cꞌo ri nuyaꞌ chake, quiriꞌ nuꞌon xe roma nujoyowaj kawech, y man 
roma ta jariꞌ ri yalan nakajoꞌ y can jojxule-jojjoteꞌ chucanoxic. 17 Y reꞌ can 
ketzij-wi. Ancheꞌl nuꞌij chupa rutzij ri Dios; ri Dios xuꞌij che ri Faraón: 
Xatinyaꞌ pa rech-ulef Egipto chi naꞌan gobernar, chi quiriꞌ nikꞌalajin 
ri wuchukꞌaꞌ roma ri nacꞌulumaj. Ninjoꞌ chi nitzijos ri nubiꞌ pa ronojel 
tenemit. j Quiriꞌ xuꞌij ri Dios che ri Faraón ojer can. 18  Y romariꞌ nakatzuꞌ 
chi riqꞌuin ri Dios nipe-wi xa nujoyowaj rech jun winak o xa nuꞌon che 
chi cof ránima chupa ri itzel cꞌaslen.

19 Pero man roma ta riꞌ rix ninojij: Xa riqꞌuin ri Dios cꞌo-wi chi 
nujoyowaj rech jun winak, y chukaꞌ riqꞌuin rajaꞌ cꞌo-wi chi nuꞌon cof che 
ránima jun winak, ¿anchique roma joj aj-mac nuꞌij chake? Pero roj joj 
winak manak modo man jojniman ta chech ri Dios y nakachꞌojij che. 
Roma xa rajaꞌ quiriꞌ nrojoꞌ nuꞌon chake, can quiri-wi xtuꞌon. 20 Pero ren 
nin-ij: Roj joj winak man jojtiquier ta nakaꞌij che ri Dios que man utz ta ri 
nuꞌon. ¿Utz como chi jun bojoꞌy nuꞌij che ri xbano richi: ¿Anchique roma 
quiereꞌ xaꞌan chue? k Can manak nuꞌij quiriꞌ. 21 Roma riqꞌuin ri banoy-
bojoꞌy nipe-wi anchique ri nrojoꞌ nuꞌon che ri barro. Roma che ri barro riꞌ 
nitiquier nuꞌon jun bojoꞌy ri cꞌo rakalen y nuꞌon jun ri xa manak rakalen.

22  Y quiriꞌ chukaꞌ ri Dios, pa rukꞌaꞌ rajaꞌ cꞌo-wi chi xunojij nucꞌut ri 
ruchukꞌaꞌ y ri ruyowal pa quiwiꞌ ri winak ri niquiꞌen quimac. Pero yalan 
jerucochꞌon, más utz ta chi xka yan ta ri ruyowal pa quiwiꞌ y xeqꞌuis 
yan ta. 23  Y chukaꞌ pa rukꞌaꞌ rajaꞌ cꞌo-wi chi nukꞌalajij chi yalan utz 
runoꞌj (runaꞌoj) kaqꞌuin roj ri can xujoyowaj kawech, y xojruchaꞌ yan chi 

xteꞌkilaꞌ jun utzilaj cꞌaslen riqꞌuin rajaꞌ, y nicꞌueꞌ kakꞌij. 24 Quiriꞌ rubanon 
kaqꞌuin roj ri xojroyoj. Man xe ta ri jeruwoyon-pe chikacojol roj israelitas, 
xa can quiriꞌ chukaꞌ rubanon quiqꞌuin ri jeruwoyon-pe chiquicojol ri man 
je israelitas ta. 25 Ancheꞌl nuꞌij ri Dios chupa ri rutzꞌiban can ri Oseas:

Ri winak ri man je nutenemit ta, xtin-en chique chi xquieꞌoc 
nutenemit.

Ri man jenujoꞌn ta pe, xquienjoꞌ. l
26  Chukaꞌ chupa ri rutzꞌiban can ri Oseas nuꞌij:

Anchiꞌ x-ix-wi chique ri winak roma ri Dios: Rix man jix nutenemit ta,
chiriꞌ chupa ri mismo lugar xtiꞌix chique chi je ralcꞌual chic ri cꞌaslic 

Dios. m
27 Y chakij roj israelitas, cꞌo ri xuꞌij ri Isaías ri ojer can. Rajaꞌ can riqꞌuin 
ruchukꞌaꞌ xchꞌoꞌn y xuꞌij: Roj ri joj ru-familia can ri Israel, can joj qꞌuiy; 
can joj ancheꞌl ri sanayiꞌl chuchiꞌ ri mar, roma can man jun ri nitiquier 
jojrajilaj. Pero man joj qꞌuiy ta ri xkojcolotaj. 28  Ri Ajaf Dios can ruꞌin 
chi xtuyaꞌ ri castigo paruiꞌ ri karech-ulef. Y can ancheꞌl ruꞌin, can quiriꞌ 
xtuꞌon y can chꞌanin xtibanataj. n 29 Ri Isaías ruꞌin can chukaꞌ:

Ri Dios can Rajaf-wi ronojel.
Y xa ta rajaꞌ xojruqꞌuis konojel,
xkacꞌulumaj ta ancheꞌl ri xquicꞌulumaj ri tenemit Sodoma y Gomorra 

ojer can. o
Quiriꞌ xuꞌij ri Isaías.

Xe roma ri Jesucristo man jun kamac nakakalej chech ri Dios
30 Y ronojel reꞌ nukꞌalajij chakawech chi ri man je israelitas ta y man 

quitijon ta pe quikꞌij chi quiriꞌ man jun quimac niquikalej chech ri 
Dios, xa ja yan chic rejeꞌ ri utz xecꞌue-apo riqꞌuin ri Dios. Quiriꞌ niꞌan 
chique conojel ri niquiyaꞌ cánima riqꞌuin ri Jesucristo. 31 Pero ri kawinak 
israelitas can niquitaj-wi quikꞌij chi quiriꞌ man jun quimac niquikalej 
chech ri Dios. Can niquitaj quikꞌij niquiꞌen ri nuꞌij chupa ru-ley ri Moisés, 
pero man yetiquier ta. 32  ¿Y anchique roma? Roma man quiniman ta ri 
Jesucristo. Xa ja ri ru-ley ri Moisés ri yalan niquitaj quikꞌij niquiꞌen y man 
niquijoꞌ ta niquinimaj ri Jesucristo; romariꞌ xquitupij cakan chech ri Abaj. 
Y ri Abaj riꞌ ja ri Jesucristo. 33  Ancheꞌl nuꞌij ri Dios chupa ri tzꞌiban can:

Ren xtinyaꞌ jun Abaj pa tenemit Sión, y jecꞌo ri xtiquipaxij-quiꞌ chech 
ri Abaj riꞌ y xquietzak.

Pero ri xtiquinimaj, can manak-wi xquieqꞌuixbises can. p
Quiriꞌ nuꞌij chupa ri tzꞌiban can.

10  1 Wachꞌalal, ri nincꞌutuj che ri Dios y ri nurayij chukaꞌ ri wánima, 
jaꞌ ta chi ri kawinak israelitas yecolotaj. 2  Ren wetaꞌn chi rejeꞌ 

niquitaj quikꞌij niquitzeklebej ri Dios, pero man quibanon ta entender 
anchique nicꞌatzin niquiꞌen. 3  Man quietaꞌn ta anchique modo niquiꞌen 
chi quiriꞌ manak quimac niquikalej chech ri Dios. Man quietaꞌn ta chi 
ja ri Dios ri nibano. Y romariꞌ niquitaj quikꞌij chi niquiꞌen ri nuꞌij ru-ley 
ri Moisés y manak niquijoꞌ niquinimaj ri Jesucristo ri takon-pe roma ri 
Dios, y xa ta niquinimaj ri Cristo, man jun ta quimac niquikalej chech 
ri Dios. 4 Ri ley xqꞌuis cuando xoka ri Cristo. Quiriꞌ xbanataj, chi quiriꞌ 
xabachique (xamaꞌanchique) winak ri xtiniman ri Cristo, man jun rumac 
xtrakalej chech ri Dios.

5 Ri Moisés rutzꞌiban can anchique nicꞌatzin niquiꞌen ri winak chi quiriꞌ 
man jun quimac niquikalej chech ri Dios roma ri ley. Rajaꞌ rutzꞌiban 
can: Ri nibano ronojel ri nuꞌij ri ley, can xtiril-wi rucꞌaslen riqꞌuin ri 
Dios. q Quiriꞌ rutzꞌiban can. 6  Pero ri nicꞌatzin nakaꞌan chi quiriꞌ manak 
kamac nakakalej chech ri Dios, ja ri nakanimaj ri Cristo. Y chirij reꞌ 
niꞌix: Man takaꞌij pa kánima: ¿Ancuꞌx (Anchique) ta xtibe chilaꞌ chicaj 
chi xterucꞌama-pe ri Cristo? Roma rajaꞌ xka yan pe. 7 Y man takaꞌij 
chukaꞌ: ¿Ancuꞌx (Anchique) ta jun xtibe anchiꞌ jecꞌo-wi ri caminakiꞌ, chi 
xterucꞌama-pe ri Cristo? Roma rajaꞌ xa xcꞌastaj yan e. 8  Chupa rutzij ri 
Dios nuꞌij: Ri tzij man naj ta cꞌo-wi, xa pa awánima cꞌo-wi, y pa achiꞌ 
chukaꞌ. r Quiriꞌ nuꞌij chupa rutzij ri Dios. Y ja tzij riꞌ ri nakatzijoj, y nuꞌij 
chi kayaꞌ kánima riqꞌuin ri Jesucristo. 9 Nuꞌij chi can nicꞌatzin naꞌij chi ri 
Jesús jariꞌ ri Kajaf, y nicꞌatzin chukaꞌ chi nanimaj riqꞌuin ronojel awánima 
chi rajaꞌ can xcꞌastaj-pe chiquicojol ri caminakiꞌ roma ruchukꞌaꞌ ri Dios. 
Xa xtaꞌan quiriꞌ, xcacolotaj. 10 Chi jacolotaj y man jun amac nawakalej 
chech ri Dios, can riqꞌuin ronojel awánima tanimaj ri Jesús, y chukaꞌ 
nicꞌatzin chi naꞌij chi ja rajaꞌ ri Kajaf.

11 Y chupa rutzij ri Dios ri tzꞌiban can, nuꞌij: Conojel ri winak ri 
xtiquinimaj rajaꞌ, can manak-wi xquieqꞌuixbises can. s Quiriꞌ nuꞌij ri 
tzꞌiban can. 12  Joj junan konojel, joj israelitas o man joj israelitas ta. Ri 
Ajaf, can Kajaf-wi konojel y can qꞌuiy ri nuyaꞌ chique ri yecꞌutun che. 
13  Ancheꞌl nuꞌij chupa rutzij ri Dios ri tzꞌiban can: Conojel ri xtiquicꞌutuj 
che ri Ajaf chi quierucoloꞌ, can xquiecolotaj-wi. t Quiriꞌ nuꞌij. 14 ¿Pero 
anchique modo jun winak xtucꞌutuj chi ticol roma ri Jesucristo, y xa man 
nunimaj ta chi ja rajaꞌ ri nicolo? ¿O anchique modo xtunimaj, xa man jun 
anchique rucꞌoxan chirij ri Jesucristo? ¿Y anchique modo xtucꞌoxaj, xa 
man jun tzijiyon che? 15 ¿Y anchique modo xteꞌtzijos rutzij ri Dios, xa man 
jun nitak-e? Pero chupa rutzij ri Dios ri tzꞌiban can, nuꞌij: Can yalan jabel 
cuando yeꞌapon ri je-benak chutzijoxic ri utzilaj rutzij ri Dios; niquitzijoj 
anchique modo nicꞌueꞌ uxlanen pa kánima. u Quiriꞌ nuꞌij chupa ri tzꞌiban 
can.

16  Pero man conojel ta winak yeniman ri nuꞌij ri utzilaj rutzij ri Dios. 
Ancheꞌl rutzꞌiban can ri Isaías: Ajaf, ¿ri atzij ri xkatzijoj, can cꞌo como jun 
ri xniman? v Quiriꞌ ri rutzꞌiban can. 17 Chi nakanimaj, nicꞌatzin chi naꞌey 
nakacꞌoxaj ri tzij. Y ri tzij ri nicꞌatzin nakacꞌoxaj, ja ri rutzij ri Dios.

18  Y ren nin-ij chiwe chi rejeꞌ can quicꞌoxan-wi rutzij ri Dios, roma 
chupa ri tzꞌiban can, nuꞌij:

Cꞌa pa ruqꞌuisbel che ri rech-ulef je-aponinak-wi ri yekꞌalajin richi.
Y can xabachique (xamaꞌanchique) lugar jecꞌo winak, chiriꞌ 

niquikꞌalajij-wi chukaꞌ. w
Quiriꞌ ri tzꞌiban can.

19 Y ren nin-ij chukaꞌ, chi ri kawinak israelitas quietaꞌn ri nuꞌij rutzij ri 
Dios. Katzuꞌ na peꞌ naꞌey ri nuꞌij ri Dios chupa ri rutzꞌiban can ri Moisés:

Jecꞌo ri can man je nutenemit ta y man jun quietaꞌn.
Pero xa ja yan chic rejeꞌ ri xquiencol y romariꞌ rix itzel xquieꞌitzuꞌ. x
Quiriꞌ ri tzꞌiban can chupa rutzij ri Dios.

20 Pero can más kꞌalaj ri tzꞌiban can roma ri Isaías, roma ri Dios nuꞌij:
Ri winak ri man xecanon ta wichi, xinquiwil.
Can xincꞌut-wiꞌ chiquiwech, más que man xinquicanoj ta. y
Quiriꞌ ri tzꞌiban can.

21 Pero ri Dios nuꞌij chiquij ri kawinak israelitas: Can kꞌij-kꞌij yenwoyoj chi 
yepe wiqꞌuin y nujakon nukꞌaꞌ chi jenuyoben, pero rejeꞌ xa man yeniman 
ta y man niquijoꞌ ta niquiꞌen ri nin-ij chique. z Quiriꞌ ri tzꞌiban can.

Ri Dios jecꞌo chukaꞌ jeruchaꞌon chiquicojol ri israelitas

11  1 Y ren nin-ij chiwe chi ri Dios man jerumalin ta can ri israelitas, 
ri rutenemit. Roma ren can jin israelita-wi. Ja ri Abraham ri ojer 

numamaꞌ, y jin ru-familia can ri Benjamín. a 2  Ri Dios man rumalin ta can 
ri rutenemit; ri Dios can pa ruticribel pe retaꞌn-pe rech. ¿Man iwetaꞌn ta 
ri nuꞌij chupa rutzij ri Dios ri tzꞌiban can, chirij ri Elías? Ri Elías xchꞌoꞌn 
riqꞌuin ri Dios chiquij ri ruwinak israelitas, y xuꞌij: 3  Ajaf, xequiwulij 
(xequiwulaj) ri altares ri awichi ret y xequicamisaj ri chꞌaka chic asamajel 
ri xekꞌalajin chukaꞌ ri atzij. Xa nuyon chic ren jincꞌo can y jinquicanoj 
chukaꞌ chi jinquicamisaj. b Quiriꞌ xuꞌij ri Elías che ri Dios. 4 ¿Y anchique 
xuꞌij ri Dios che ri Elías? Ri Dios xuꞌij: Man ayon ta jatcꞌo wiqꞌuin. Cꞌa 
jecꞌo wukuꞌ mil ri jecꞌo wiqꞌuin, ri man quiyoꞌn ta rukꞌij ri Baal ri banon 
dios che. c Quiriꞌ xuꞌij ri Dios che ri Elías. 5 Y quiriꞌ chukaꞌ cami jecꞌo 
kawinak israelitas ri junan joj-chaꞌon quiqꞌuin, roma jariꞌ ri favor xuꞌon ri 
Dios chake. 6  Ri je-chaꞌon roma ri Dios, man je-chaꞌon ta roma can utz ri 
yequiꞌen pa quicꞌaslen; rejeꞌ je-chaꞌon, xe roma ru-favor ri Dios. Xa ta je-

chaꞌon roma ri utz ri yequiꞌen pa quicꞌaslen, manak ta niꞌix chi je-chaꞌon 
roma ri favor ri xuꞌon ri Dios chique.

7 Y reꞌ nukꞌalajij chakawech chi ri kawinak ri je-chaꞌon roma ri Dios 
xquiwil yan jun utzilaj cꞌaslen riqꞌuin ri Dios. Pero ri chꞌaka chic kawinak 
ri man je-chaꞌon ta roma ri Dios, man quiriꞌ ta, rejeꞌ xa xcowir cánima. 
8  Ancheꞌl nuꞌij chupa rutzij ri Dios ri tzꞌiban can: Ri Dios xuyaꞌ chique 
ancheꞌl jun nimalaj waran. Romariꞌ ancheꞌl je moy quibanon y chukaꞌ 
man yecꞌoxan ta. d Cꞌa quiriꞌ quibanon cami. Quiriꞌ nuꞌij chupa ri tzꞌiban 
can. 9 Y ri David ruꞌin can chukaꞌ:

Ri nimaꞌk tak quiwaꞌin xtoc ta qui-trampa y xtoc ta ancheꞌl yaꞌl ri 
yeka chupa.

Jaꞌ ta riꞌ ri xtitzako quichi y xtoc qui-castigo.
 10 Xtikꞌokumer ta ri quiwech, chi quiriꞌ man xquietzuꞌn ta;

can luculic ta jumul quij xtiquiꞌen. e
Quiriꞌ ri ruꞌin can ri David.

Ri Dios can xusuj chi yerucol ri winak ri man je israelitas ta
11 Y ronojel reꞌ man nuꞌij ta chi ri kawinak xquitupij cakan y xetzak 

jumul. Man quiriꞌ ta. Ri Dios xe chi nucꞌasoj pa cánima chi niquinimaj 
ta rutzij, xusuj chukaꞌ chi yerucol ri winak man je israelitas ta. 12  Ri 
kawinak xquixutuj ri Dios, y romariꞌ ri Dios xusuj ronojel ri ru-bendición 
chique chꞌaka chic winak ri man je israelitas ta. Pero más qꞌuiy ri 
bendición ri xquiepe cuando ri kawinak israelitas xtiquinimaj.

13  Y cꞌo chukaꞌ ri ninjoꞌ nin-ij chique ri winak man je israelitas ta: Ren 
jin jun apóstol ri jin-takon-pe chique ri man je israelitas ta. Can ninya-wi 
rukꞌij ri nusamaj, 14 roma ninjoꞌ nincꞌasoj pa cánima ri nuwinak israelitas 
chi niquirayij ta yecolotaj; roma can niquitzuꞌ ri nusamaj chiquicojol ri 
man je israelitas ta. 15 Roma ri chꞌaka chic ri man je israelitas ta xcꞌul 
quiwech roma ri Dios, y jareꞌ ri xuꞌon ri Dios cuando xeruyaꞌ can ri 
nuwinak israelitas. Pero más ri bendición ri xquiepe cuando ri nuwinak 
xtiquinimaj ri Dios y rajaꞌ xtucꞌul-ka utz quiwech. Cꞌajariꞌ xquiecꞌastaj y 
xtiquicꞌuaj jun cꞌacꞌacꞌ cꞌaslen. 16  Ri israelitas can je-chaꞌon-wi. Y roma 
can je-chaꞌon ri rucꞌamal (ruxeꞌ), can je-chaꞌon chukaꞌ ri rukꞌaꞌ. Can je 
ancheꞌl ri naꞌey tak pan ri niyoꞌx chech ri Dios. Roma ri naꞌey tak pan ri 
niyoꞌx chech ri Dios, can je lokꞌolaj-wi, y quiriꞌ chukaꞌ ri chꞌaka chic pan, 
roma junan xeꞌan riqꞌuin ri xeyoꞌx chech ri Dios.

17 Ri nuwinak israelitas can je ancheꞌl ri cheꞌ rubinan olivo, can jabel 
ticon. Pero jecꞌo rukꞌaꞌ ri xejokꞌix-e. Y rix ri man jix israelitas ta man 
jix rukꞌaꞌ ta ri cheꞌ riꞌ, xa jix richi jun chic olivo ri man ticon ta, ri xa 
ruyon xel-pe. Pero xixyoꞌx paruiꞌ ri cheꞌ ri ticon y qꞌuiy bendición iwilon. 

18  Pero man tinojij chi jix nimalaj tak winak y nikasaj quikꞌij ri nuwinak 
ri xeꞌleses-e. Man utz ta niben quiriꞌ, roma iwetaꞌn que man jaꞌ ta ri 
rukꞌaꞌ ri cheꞌ ri quitzꞌamon ri rucꞌamal (ruxeꞌ), xa ja ri rucꞌamal (ruxeꞌ) 
ri rutzꞌamon ri rukꞌaꞌ ri cheꞌ. Y rix xa jix rukꞌaꞌ ri cheꞌ y man jix rucꞌamal 
(ruxeꞌ) ta.

19 Y xa jubaꞌ rix ninojij: Roj can utz kabanon roma jecꞌo rukꞌaꞌ ri cheꞌ 
ri xejokꞌix-e, chi quiriꞌ ja roj ri xojyoꞌx pa quiqꞌuiexel. 20 Pero ren nin-ij: 
Rejeꞌ roma man xquinimaj ta ri Dios, romariꞌ xeꞌleses-e. Y rix xe roma 
iniman ri Dios jixcꞌo can pa quiqꞌuiexel. Romariꞌ man utz ta ninojij chi 
jix nimalaj tak winak. Xa tixiꞌj-iwiꞌ. 21 Roma iwetaꞌn chi ri Dios man 
xerupokonaj ta ri nuwinak israelitas. Xa xerulesaj-e, más que rejeꞌ can 
je rukꞌa-wi ri cheꞌ riꞌ. Xa quiriꞌ xuꞌon quiqꞌuin rejeꞌ, chukaꞌ rix man 
xtujoyowaj ta iwech. 22  Can titemaj chi ri Dios yalan nojoꞌn, pero chukaꞌ 
nuyaꞌ ruqꞌuiexel ri mac, y riꞌ ja ri castigo. Ri jecꞌo pa mac, rajaꞌ nuyaꞌ ri 
castigo chique. Chiwe rix ruyoꞌn ru-bendición, pero tiyaꞌ iwánima riqꞌuin. 
Roma xa man niyaꞌ ta iwánima riqꞌuin, rix chukaꞌ xquixleses-e. 23  Y xa 
ri nuwinak niquinimaj, xquiejoꞌx chic roma ri Dios. Ri Dios can nitiquier 
yerojoꞌ chic jun mej (bey). 24 Rix can jix ancheꞌl rukꞌaꞌ jun olivo ri man 
xtic ta, xa ruyon xel-pe; pero xixleses-pe riqꞌuin ri cheꞌ riꞌ y xixyoꞌx paruiꞌ 
ri olivo ri can ticon-wi, más que man jix richi ta ri cheꞌ riꞌ. Y xa quiriꞌ 
x-an chiwe rix, can más xtiꞌan chique ri nuwinak israelitas, rejeꞌ can 
xquieyoꞌx chic jun mej (bey) paruiꞌ ri cheꞌ ri can ticon; roma rejeꞌ can je 
richi-wi ri cheꞌ riꞌ.

Cuando xquiecolotaj ri israelitas
25 Wachꞌalal, ren ninjoꞌ chi rix ninaꞌej ri cꞌajaꞌ oc tukꞌalajij ri Dios, chi 

quiriꞌ man tina-ka chi jix nimalaj tak winak roma cꞌo inoꞌj (inaꞌoj). Ri 
nuwinak israelitas ri cowirinak cánima y man niquijoꞌ ta niquinimaj ri 
Dios, quiriꞌ xquiecꞌueꞌ, cꞌa xquiecolotaj na ri man je israelitas ta. 26  Cꞌajariꞌ 
xquiecolotaj conojel ri nuwinak israelitas. Ancheꞌl nuꞌij rutzij ri Dios ri 
tzꞌiban can:

Ri Jun ri nicolo, pa tenemit Sión xtipe-wi,
y xtulesaj ri itzel tak noꞌj (naꞌoj) chiquicojol ru-familia can ri Jacob. f

 27 Y ren xtinlesaj quimac,
roma jariꞌ ri trato ri xin-en quiqꞌuin. g
Quiriꞌ nuꞌij ri Dios chupa ri tzꞌiban can.

28  Jecꞌo nuwinak israelitas itzel niquitzuꞌ ri Dios, roma man quiniman 
ta ri utzilaj rutzij. Y roma man quiniman ta, ri Dios xuyaꞌ rutzij chiwe 
rix ri man jix israelitas ta. Pero ri Dios cꞌa yerojoꞌ ri nuwinak, roma 
jeruchaꞌon y roma chukaꞌ ri ruꞌin chique ri ojer tak katiꞌt-kamamaꞌ chi 

nuyaꞌ. 29 Roma cuando ri Dios nuyaꞌ jun ex, can man xtumaj ta chic; y 
cuando nroyoj ri rutenemit, can man xtujal ta chic rutzij. 30 Ojer can, 
rix ri man jix israelitas ta man xixniman ta che ri Dios. Pero cuando ri 
nuwinak israelitas xquiyaꞌ can ri Dios, rajaꞌ xa chiwe yan chic rix xuya-wi 
ri bendición. 31 Ri nuwinak man quiniman ta ri Dios cami, pero xtapon ri 
kꞌij cuando ri Dios xtusuj chic jun mej (bey) ri ru-bendición chique, y rejeꞌ 
can xquiecolotaj, can ancheꞌl xuꞌon chiwe rix. 32  Ri Dios can rukꞌalajin chi 
conojel winak cꞌo quimac; can quiereꞌ rubanon roma rajaꞌ nrojoꞌ yerucol 
conojel.

33  Ri Dios can yalan-wi utz, can qꞌuiy-wi beyomel y noꞌj (naꞌoj) cꞌo 
riqꞌuin. Roj can man nakaꞌan ta entender ri runoꞌj (runaꞌoj) y man 
nakaꞌan ta entender ri nunojij. 34 Roma ri tzꞌiban can chupa rutzij ri Dios 
nuꞌij: ¿Cꞌo como jun winak runaꞌen anchique nunojij ri Ajaf Dios? ¿O cꞌo 
como jun ri nitiquier nuꞌij che ri Dios ri anchique utz chi nuꞌon? h 35 ¿O 
cꞌo como jun winak ri nusipaj jun ex naꞌey che ri Dios, y ri Dios cꞌajariꞌ 
xtuya-pe ruqꞌuiexel che? i Man jun. Quiriꞌ nuꞌij ri tzꞌiban can. 36  Roma 
ja rajaꞌ ri xbano ronojel. Can riqꞌuin-wi rajaꞌ petenak ronojel. Y ronojel 
ri xeruꞌon, chi niquiyaꞌ rukꞌij. Can xtiyoꞌx ta rukꞌij ri Dios chi ronojel 
tiempo. Amén.

Ri cꞌaslen ri nika chech ri Dios

12  1 Wachꞌalal, ri Dios can nujoyowaj kawech. Romariꞌ nincꞌutuj 
favor chiwe chi can tijacha-iwiꞌ pa rukꞌaꞌ ri Dios. Can ancheꞌl 

niꞌan chique ri chicop ri yesuj che ri Dios, quiriꞌ chukaꞌ tibanaꞌ rix, tiyaꞌ ri 
icꞌaslen che ri Dios. Jun cꞌaslen chꞌajchꞌoj, ancheꞌl ri nrojoꞌ rajaꞌ, jariꞌ tiyaꞌ 
che, y quiriꞌ rix can ketzij-wi chi niyaꞌ rukꞌij ri Dios. 2  Man titzeklebej 
quicꞌaslen ri winak ri man quiniman ta ri Dios. Xa can tiyaꞌ lugar che ri 
Dios chi nujal ri inoꞌj (inaꞌoj), chi quiriꞌ can xtijalataj ri icꞌaslen. Y xtinaꞌej 
anchique nrojoꞌ ri Dios chi niben. Ri nrojoꞌ rajaꞌ ja ri utz, ri nika chech y 
can jabel.

3  Ri Dios xuꞌon favor chue chi xiruyaꞌ chupa ri rusamaj. Romariꞌ nin-ij 
chiwe chiꞌiwonojel: Man tiben chi jix nimalaj tak winak, roma man utz ta 
quiriꞌ niben. Can titzu-ka-iwiꞌ xa can ketzij iyoꞌn iwánima riqꞌuin ri Dios 
y niben ri samaj ri yoꞌn chiwe roma ri Dios. Roma konojel jalajoj rech 
kasamaj ruyoꞌn. 4 Can ancheꞌl rubanon ri kachꞌacul, cꞌo rukꞌaꞌ, cꞌo rakan, 
cꞌo rech, pero man junan ta quisamaj. 5 Y quiriꞌ chukaꞌ roj ri kaniman ri 
Cristo, joj qꞌuiy y man junan ta kasamaj. Pero can junan jojcꞌo y nakato-
kiꞌ roma xe jun kabanon riqꞌuin ri Cristo. j

6  Ri Dios ruyoꞌn jun kasamaj chikajunal roma yalan jojrojoꞌ, y ri samaj 
ri xrojoꞌ rajaꞌ, jariꞌ ri xuyaꞌ chake. k Romariꞌ, xa cꞌo ri nukꞌalajij ri Dios 

chake, can kakꞌalajij chique ri chꞌaka chic. Y kakꞌalajij xe ri ruꞌin ri Dios 
chake. 7 Xa jojtiquier yekatoꞌ chꞌaka chic, quiekatoꞌ. Xa jojtiquier yekatijoj 
chꞌaka chic, quiekatijoj. 8  Xa jojtiquier nakayaꞌ ruchukꞌaꞌ cánima chꞌaka 
chic, quiriꞌ chukaꞌ kabanaꞌ. Xa jojtiquier yekatoꞌ riqꞌuin mero, quiekatoꞌ 
riqꞌuin ronojel kánima. Xa ja roj ri joj-paꞌl chiquiwech ri kachꞌalal, can 
katijaꞌ kakꞌij chi utz nakaꞌan che ri samaj riꞌ. Xa can jojtiquier yekatoꞌ ri 
winak, can kojquicot cuando nakaꞌan quiriꞌ.

9 Can tijo-iwiꞌ chiꞌijunal riqꞌuin ronojel iwánima. Tixutuj ri man utz ta 
y titzeklebej ri utz. 10 Iwachꞌalal iwiꞌ roma iniman ri Cristo. Romariꞌ can 
tijo-iwiꞌ riqꞌuin ronojel iwánima y tibanaꞌ respetar iwiꞌ.

11 Man quixkꞌoran, xa riqꞌuin ronojel iwánima tibanaꞌ rusamaj ri Ajaf.
12  Tiquicot ri iwánima roma iyoben ronojel ri runaban ri Dios chiwe. 

Ticꞌueꞌ i-paciencia chupa ri sufrimiento. Siempre tibanaꞌ orar.
13  Cuando jecꞌo lokꞌolaj tak kachꞌalal ri cꞌo nicꞌatzin chique, quieꞌitoꞌ. 

Tisujuꞌ qui-posada cuando niquijoꞌ posada.
14 Ri winak ri itzel yetzꞌeto iwichi y niquiꞌen chiwe chi niben sufrir, 

ticꞌutuj che ri Dios chi quieruꞌonaꞌ bendecir, y man ticꞌutuj chi tiyoꞌx ri 
castigo pa quiwiꞌ. l

15 Quixquicot quiqꞌuin ri yequicot, y quixokꞌ quiqꞌuin ri yeꞌokꞌ roma 
yebison.

16  Junan iwánima tibanaꞌ y man tiben chi jix nimalaj tak winak, xa can 
junan iwech tibanaꞌ quiqꞌuin ri manak oc quikꞌij y man tinojij chi yalan 
inoꞌj (inaꞌoj). m

17 Xa cꞌo jun winak cꞌo itzel tak ex nuꞌon chiwe, man tiyaꞌ ruqꞌuiexel 
che. Can titijaꞌ ikꞌij chi nicꞌuaj jun cꞌaslen utz chiquiwech ri winak, chi 
quiriꞌ man jun itzel niꞌix chiwij. 18  Man tiben ayowal, can titijaꞌ ikꞌij chi 
jabel nicꞌuaj-iwiꞌ quiqꞌuin conojel chi nicꞌueꞌ uxlanen pa iwánima. 19 Rix 
ri yalan jixinjoꞌ, nin-ij chiwe: Xa jecꞌo ri yebano itzel tak ex chiwe, man 
tiyaꞌ ruqꞌuiexel chique. Xa tiyaꞌ pa rukꞌaꞌ ri Dios, roma ja rajaꞌ ri xtiyoꞌn 
ruqꞌuiexel chique roma ri niquiꞌen. Can ancheꞌl ri nuꞌij ri Dios chupa ri 
tzꞌiban can: Ja ren yibano castigar, y ja ren chukaꞌ xquiyoꞌn ruqꞌuiexel 
chique ri niquiꞌen mac. n Quiriꞌ nuꞌij ri Ajaf. 20 Y romariꞌ ri rutzij ri Dios ri 
tzꞌiban can, nuꞌij: Xa ninum rupa ri itzel jatrutzuꞌ, can tayaꞌ ruway, y xa 
nichakiꞌj ruchiꞌ, tayaꞌ ruqꞌuiaꞌ, roma xa quiriꞌ xtaꞌan, rajaꞌ xtiqꞌuix roma ri 
itzel tak ex ri jerubanon. o Quiriꞌ nuꞌij ri tzꞌiban can. 21 Man tiyaꞌ lugar chi 
jixchꞌacataj roma ri itzel tak ex ri niꞌan chiwe. Rix ja ri utz tibanaꞌ y jariꞌ 
ri xtichꞌacon chirij ri etzelal.

13  1 Can nicꞌatzin chi konojel jojniman chique ri autoridades. Roma 
conojel ri autoridades roma ri Dios jecꞌo, y ja rajaꞌ yoyoꞌn ri 

autoridad pa quikꞌaꞌ. 2  Romariꞌ, xa man jojniman ta chique ri autoridades, 

can man utz ta, roma can riqꞌuin ri Dios nakaꞌan-wi ayowal, roma can 
ja ri Dios yoyoꞌn ri autoridades. Y xa quiriꞌ nakaꞌan, kayon nakawoyoj 
ri castigo pa kawiꞌ. 3  Jun autoridad man nuyaꞌ ta castigo pa quiwiꞌ ri 
niquiꞌen ri utz, xe pa quiwiꞌ ri je banoy itzel tak ex nuya-wi ri castigo. 
Can kabanaꞌ ri utz, chi quiriꞌ man jun anchique nakacꞌulumaj. Y xa 
ruyon utz nakaꞌan, utz xkojtzꞌet coma ri autoridades. 4 Roma ja ri Dios 
jeruyoꞌn ri autoridades chi quiriꞌ man jun anchique nakacꞌulumaj. Pero 
xa nakaꞌan ri man utz ta, kaxiꞌj-kiꞌ chiquiwech, roma ja rejeꞌ xquieyoꞌn 
ri castigo pa kawiꞌ. Can je-yoꞌn-wi roma ri Dios chi niquiyaꞌ castigo pa 
quiwiꞌ ri je banoy itzel tak ex. 5 Romariꞌ can nicꞌatzin chi jojniman chique 
ri autoridades, roma can quiriꞌ nuꞌij ri kánima chake y man xe ta roma 
man joj-an ta castigar. 6  Romariꞌ quiekatojoꞌ ri impuestos, roma ja ri Dios 
yoyoꞌn quisamaj ri autoridades, ri quisamaj rejeꞌ ja chi niquiꞌen gobernar 
kꞌij-kꞌij.

7 Can katojoꞌ kacꞌas chique ri cꞌo kacꞌas quiqꞌuin. Katojoꞌ ri mero ri nika 
pa kawiꞌ roma ri samaj ri yeꞌan. Katojoꞌ ri impuestos ri nicꞌatzin nakatoj. p 
Ri winak cꞌo quikꞌij, can kayaꞌ quikꞌij. Ri je nimalaj tak winak, can 
kabanaꞌ chique chi je nimalaj tak winak. 8  Man utz ta nicꞌueꞌ kacꞌas, xa 
can katojoꞌ, y can kajo-kiꞌ. Roma xa yekajoꞌ ri chꞌaka chic, can kꞌalaj chi 
xkaꞌan yan ronojel ri nuꞌij chupa ru-ley ri Dios. 9 Ri ley riꞌ nuꞌij: Rix achiꞌaꞌ 
ri cꞌo iwaxayil, man ticꞌuaj-iwiꞌ riqꞌuin jun chic ixok. Y chukaꞌ rix ixokiꞌ 
ri cꞌo iwachijil, man ticꞌuaj-iwiꞌ riqꞌuin jun chic achi. q Man quixcamisan. r 
Man quixelakꞌ. s Man titzꞌuc tzij chirij jun chic winak. t Man tirayij chi 
iwiqꞌuin ta rix cꞌo-wi ri cꞌo riqꞌuin jun chic. u Y chukaꞌ cꞌo chꞌaka chic ex 
ri nuꞌij ri ley. Pero cꞌo jun chic tzij ri numaj ronojel reꞌ; ri tzij riꞌ nuꞌij: 
Ancheꞌl najo-ka-awiꞌ ret, quiriꞌ chukaꞌ quieꞌajoꞌ conojel winak. v 10 Xa 
yekajoꞌ ri winak, man jun itzel nakaꞌan chique. Y xa can yekajoꞌ, can 
kꞌalaj chi xkaꞌan yan ronojel ri nuꞌij chupa ri ley.

11 Y ronojel ri xin-ij-ka, can chi kojcꞌastaj, roma ketaꞌn chi xtapon 
yan ri kꞌij cuando ri Cristo xkojrucol-e jumul chech ri mac. Cꞌo yan kꞌij 
kaniman-pe, y romariꞌ jojtiquier nakaꞌij chi cami más nakaj chic jojcꞌo-
wi che ri kꞌij riꞌ. 12  Ri kꞌekuꞌm nikꞌax yan, y nikꞌalajin yan pe ri sakil. 
Romariꞌ, xa cꞌa yekaꞌan ex chi ri kꞌekuꞌm, kayaꞌ can. Nicꞌatzin chi ja ri 
sakil nakacusaj chi nakato-kiꞌ. 13  Roj jojcꞌo chic chupa ri sakil, romariꞌ 
can kacꞌuaj jun cꞌaslen utz. Man utz ta jojkꞌaber, ni man utz ta nikꞌax ruiꞌ 
ri waꞌin ri nakaꞌan. Man utz ta chi ri achiꞌaꞌ y ri ixokiꞌ niquicanola-quiꞌ 
chi niquiꞌen mac; man jun itzel ex quiereꞌ nrojoꞌ chi nakaꞌan. Man utz ta 
nicꞌue-ka ayowal chikacojol y itzel nakatzuꞌ jun roma utz cꞌo. 14 Nicꞌatzin 

chi xe jun nakaꞌan riqꞌuin ri Ajaf Jesucristo, y man takanojij nakayaꞌ 
lugar chique ri itzel tak ex ri yekarayij.

Kato-kiꞌ y man quiekaꞌij tzij chakij

14  1 Ri kachꞌalal ri niquijoꞌ yecꞌueꞌ kaqꞌuin, can utz nakacꞌul quiwech, 
más que rejeꞌ man jani tiquiꞌen entender utz chi xe roma kayoꞌn 

kánima riqꞌuin ri Cristo jojcolotaj. Pero man takacꞌul quiwech xe chi 
nakaꞌan ayowal quiqꞌuin roma ri niquinojij. 2  Ancheꞌl chirij ri tiꞌj, roj utz 
chakawech nakataj ronojel, pero ri kachꞌalal ri man jani tiquiꞌen entender 
utz chi xe roma kayoꞌn kánima riqꞌuin ri Cristo jojcolotaj, man niquijoꞌ 
ta niquitaj tiꞌj. 3  Roj ri nakataj ronojel, man itzel quiekatzuꞌ ri kachꞌalal 
ri man niquitaj ta ronojel. Y ri kachꞌalal riꞌ man tiquiꞌij chi can man utz 
ta ri nakaꞌan roj roma nakataj ronojel. Ri Dios jojrucꞌamon-ka konojel, 
xa nakataj o man nakataj ta ronojel. 4 Romariꞌ man jun nitiquier nuꞌij 
chirij jun chic kachꞌalal chi can man utz ta ri nuꞌon. Roma ri kachꞌalal xa 
rusamajel ri Ajaf. Y ja ri Ajaf ri niꞌin xa utz ri nuꞌon o xa man utz ta. Y ri 
kachꞌalal riꞌ can man xtitzak ta, roma ja ri Ajaf ri nitoꞌn richi.

5 Jecꞌo kachꞌalal niquiꞌij chi jecꞌo kꞌij ri yalan quikalen romariꞌ 
niquichajij, y jecꞌo chꞌaka chic niquiꞌij chi ronojel kꞌij xa je junan. Y 
romariꞌ can utz kanojij chikajunal anchique nakaꞌan. 6  Roma jecꞌo 
kachꞌalal cꞌo kꞌij yequichajij, quiriꞌ niquiꞌen roma rejeꞌ can niquijoꞌ 
niquiyaꞌ rukꞌij ri Dios. Y ri man jun kꞌij niquichajij, quiriꞌ niquiꞌen roma 
niquiyaꞌ rukꞌij ri Dios chukaꞌ. Ri kachꞌalal ri niquitaj ronojel, quiriꞌ 
niquiꞌen chi niquiyaꞌ rukꞌij ri Dios; roma niquiyaꞌ matiox che. Y ri man 
niquitaj ta ronojel, quiriꞌ niquiꞌen chi niquiyaꞌ rukꞌij ri Dios. w Y rejeꞌ 
chukaꞌ niquiyaꞌ matiox che ri Dios.

7 Cuando joj qꞌues chech-ulef, can ja ri Cristo ri Kajaf, y quiriꞌ chukaꞌ 
cuando xkojcom. Romariꞌ man joj kachi ta ka roj mismo. 8  Cuando joj 
qꞌues chech-ulef, can richi rajaꞌ ri kacꞌaslen. Y quiriꞌ chukaꞌ cuando 
jojcom, can richi rajaꞌ ri kacamic. Romariꞌ xa joj qꞌues o jojcom-e, can 
joj richi ri Cristo. 9 Ri Cristo can xcom y xcꞌastaj chi xoc Kajaf. Ja rajaꞌ ri 
Kajaf roj ri cꞌa joj qꞌues y Cajaf chukaꞌ ri je caminak chic.

10 Romariꞌ, man utz ta nakaꞌij que man utz ta ri nuꞌon jun kachꞌalal; 
man itzel takatzuꞌ chukaꞌ. Man takaꞌan quiriꞌ, roma can konojel xkojapon 
chech ri Cristo chi koj-an juzgar. x 11 Ancheꞌl nuꞌij chupa rutzij ri Dios ri 
tzꞌiban can:

Ri Ajaf nuꞌij: Ja ren ri cꞌaslic Dios y can ketzij-wi ri nin-ij,
chi conojel winak xquiexuquieꞌ chinuech ren, y xtiquiꞌij chi can 

ketzij-wi chi ja ren ri Dios. y
Quiriꞌ ri tzꞌiban can.

12  Y romariꞌ nakatzuꞌ chi xtapon ri kꞌij cuando chikajunal xtakajach 
cuenta che ri Dios roma ronojel ri kabanon.

13 Romariꞌ man chic takaꞌij chi can man utz ta ri nuꞌon jun kachꞌalal. Pa 
ruqꞌuiexel riꞌ, xa katijaꞌ kakꞌij chi quiriꞌ man nakaꞌan ta che jun kachꞌalal 
chi nitzak ta pa rucꞌaslen o nuꞌon ta rumac. 14 Y roma ren xe jun nubanon 
riqꞌuin ri Ajaf Jesús, romariꞌ can wetaꞌn chi can man jun ri nitej xajan 
(xajam) chech ri Dios. Pero xa chech jun kachꞌalal cꞌo ri xajan (xajam) 
yetej, riꞌ xe chech rajaꞌ quiriꞌ quibanon. 15 Y romariꞌ roj ri nakataj ronojel, 
man takaꞌan che ri jun kachꞌalal ri man nutaj ta ronojel chi niyujtaj runoꞌj 
(runaꞌoj) y nitzak koma roj, roma ri Cristo can xcom chukaꞌ roma ri 
kachꞌalal ri man nutaj ta ronojel. Y xa cꞌo jun ri xtitzak koma, can kꞌalaj 
chi roj man jojjoꞌn ta. 16 Chakawech roj ronojel utz, pero xa jecꞌo chꞌaka ri 
yeꞌin chakij que man utz ta, can man takaꞌan. 17 Roma roj ri joj-an gobernar 
roma ri Dios, man jun anchique nuꞌon xa nakataj ronojel o man nakataj 
ta. Ri nicꞌatzin ja chi nakacꞌuaj jun chojmilaj cꞌaslen y nicꞌueꞌ uxlanen pa 
kánima y jojquicot pa kánima roma cꞌo ri Espíritu Santo kaqꞌuin. 18  Y xa cꞌo 
pa kacꞌaslen ronojel ri xin-ij yan ka, can kꞌalaj chi nakaꞌan ri nrojoꞌ ri Cristo 
y utz jojka chech ri Dios y chiquiwech ri winak chukaꞌ.

19 Romariꞌ katijaꞌ kakꞌij chi quiriꞌ man jun ayowal chikacojol, y chi 
nakato-kiꞌ chukaꞌ chi jojqꞌuiy chupa ri kacꞌaslen chech ri Dios. 20 Man 
takayuj rusamaj ri Dios roma ronojel ri yekataj. Can ketzij-wi chi ronojel 
utz yetej, pero xa cꞌo jun kachꞌalal ri nitzak roma xkataj jun ex chech, can 
man utz ta ri xkaꞌan. 21 Man takataj tiꞌj coma ri kachꞌalal ri man niquitaj 
ta. Man takakum vino, ni man takaꞌan xabachique (xamaꞌanchique) ex ri 
nuꞌon che jun kachꞌalal chi nuꞌon mac, nitzak pa rucꞌaslen y nrojoꞌ nuyaꞌ 
can ri Dios. 22  Xa roj ketaꞌn chi chech ri Dios utz nakataj ronojel, man 
takaꞌij chique conojel chi can tiquibanaꞌ quiriꞌ chukaꞌ. Y xa can utz-wi 
ronojel ri nakaꞌan y ri kánima quiriꞌ chukaꞌ nuꞌij chake, can kojquicot 
romariꞌ. 23  Pero xa cacaꞌ kánima yekataj ronojel, man quiekataj; y xa 
yekataj, can mac-wi ri nakaꞌan. Roma xabachique (xamaꞌanchique) ri 
nakaꞌan y xa cacaꞌ kacꞌuꞌx nakaꞌan, can mac ri nakaꞌan.

15  1 Roj ri can kayoꞌn kánima riqꞌuin ri Cristo, quiekacochꞌoꞌ ri 
kachꞌalal ri man jani tiquiꞌen entender utz ri rutzij ri Dios. Man 

takaꞌan xe ri nika chakawech roj. 2  Can kabanaꞌ ri nika chiquiwech ri 
chꞌaka chic, chi quiriꞌ cꞌo utz nucꞌom-pe chique rejeꞌ y chukaꞌ chi yeqꞌuiy 
chupa quicꞌaslen chech ri Dios. 3  Roma ri Cristo man xuꞌon ta xe ri xka 
chech rajaꞌ. Roma rajaꞌ can coma chꞌaka chic xukꞌaxaj sufrimiento, 
ancheꞌl nuꞌij chupa rutzij ri Dios ri tzꞌiban can: Ri winak xquijoꞌ chi 
chawij ta ret xequiꞌij itzel tak tzij, pero xa chue ren xquiꞌij-wi ri itzel tak 
tzij. z Quiriꞌ nuꞌij ri Cristo che ri Dios. 4 Y ronojel rutzij ri Dios ri tzꞌiban 

ojer can, je-tzꞌiban can chi quiriꞌ cꞌo nakatemaj. Chi nicꞌueꞌ ka-paciencia 
y chi nuyaꞌ ruchukꞌaꞌ kánima, chi nakayobej ri xtuyaꞌ ri Dios chake. 5 Ri 
Dios ri nuyaꞌ ka-paciencia y nuyaꞌ ruchukꞌaꞌ kánima, xtuꞌon ta chiwe 
chi can junan ta iwánima, y man jun ta ayowal chiꞌicojol. Quiriꞌ chukaꞌ 
xucꞌut can ri Cristo Jesús. 6  Y quiriꞌ, xe jun ta ibanon y xe ta jun ikul 
niben chi niyaꞌ rukꞌij ri Dios ri Rutataꞌ ri Kajaf Jesucristo.

Ri Cristo xpe coma ri man je israelitas ta 
chi tiquiyaꞌ rukꞌij ri Dios chukaꞌ

7 Y rix chi niyaꞌ rukꞌij ri Dios, tibanaꞌ ancheꞌl xuꞌon ri Cristo; rajaꞌ 
xucꞌon-ka iwech roma xixrojoꞌ. Y can ancheꞌl xuꞌon rajaꞌ, quiriꞌ chukaꞌ 
tibanaꞌ rix; can ticꞌulu-ka iwech chech ri Dios. 8  Quiriꞌ nin-ij chiwe, roma 
ri Cristo xpe chi xojrutoꞌ konojel. Xpe chi xojrutoꞌ roj israelitas ri banon 
ri circuncisión chake, chi xucꞌut chakawech chi ri Dios can nuꞌon-wi ri 
ruꞌin. Can ja ri Cristo xcꞌamo-pe ri ruꞌin ri Dios chique ri ojer tak katiꞌt-
kamamaꞌ chi nuyaꞌ. 9 Y romariꞌ ri man je israelitas ta niquiyaꞌ chukaꞌ 
rukꞌij ri Dios roma ri favor ri rubanon chique. Ancheꞌl ri nuꞌij chupa rutzij 
ri Dios ri tzꞌiban can:

Romariꞌ junan quiqꞌuin ri winak ri man je israelitas ta xtinyaꞌ akꞌij,
y xtinbixaj ri abiꞌ. a

10 Y rutzij ri Dios nuꞌij chukaꞌ:
Rix ri man jix israelitas ta, quixquicot junan quiqꞌuin ri israelitas, ri 

rutenemit ri Dios. b
11 Y chukaꞌ nuꞌij:

Tiyaꞌ rukꞌij ri Ajaf chiꞌiwonojel rix ri man jix israelitas ta.
Conojel winak tiquiyaꞌ rukꞌij ri Dios. c
Quiriꞌ nuꞌij chupa rutzij ri Dios.

12  Y ri Isaías cꞌo chukaꞌ ri rutzꞌiban; rajaꞌ ruꞌin can:
Cꞌo jun xtalex pa ru-familia ri Isaí
y xticꞌueꞌ chi nuꞌon gobernar pa quiwiꞌ ri man je israelitas ta,
y ri winak riꞌ can xtiquiyobej chi rajaꞌ xtuyaꞌ ri bendición chique. d
Quiriꞌ ri rutzꞌiban can ri Isaías.

13  Ri Dios nuꞌon chake chi nakayobej ekal (akal) ri xtuyaꞌ rajaꞌ chake. Y 
ri ninrayij ren chiwe rix, ja chi ri Dios nunojisaj ta iwánima chi jixquicot 
ta jabel y nuxlan ta utz ri iwánima. Quiriꞌ xtuꞌon chiwe roma can iniman 
rajaꞌ. Can xquixrutoꞌ riqꞌuin ri ruchukꞌaꞌ ri Espíritu Santo, chi quiriꞌ ekal 
(akal) niyobej-apo ri xtuyaꞌ ri Dios.

14 Wachꞌalal, wetaꞌn chi can utz-wi ri icꞌaslen. Wetaꞌn chukaꞌ chi 
can jix-nojinak riqꞌuin noꞌj (naꞌoj) y romariꞌ jixtiquier niyaꞌ ruchukꞌaꞌ 
iwánima y nipaxabaj-iwiꞌ. 15 Pero cꞌo chukaꞌ chꞌaka chic ex ri nicꞌatzin 

chi ninnataj-e chiwe, y can manak xinxiꞌj-wiꞌ chi xintzꞌibaj-e chupa ri 
carta reꞌ. Nintzꞌibaj-e chiwe, roma ri Dios xuꞌon ri favor chue, 16  chi xinoc 
rusamajel ri Jesucristo chi nintzijoj ri utzilaj rutzij ri Dios chique ri winak 
ri man je israelitas ta, chi quiriꞌ rejeꞌ niquijach quicꞌaslen che ri Dios, 
roma ri nusamaj ren. Y rejeꞌ can yeka-wi chech ri Dios, roma ri Espíritu 
Santo nuꞌon chꞌajchꞌoj che quicꞌaslen.

17 Ri Cristo Jesús cꞌo wiqꞌuin, y romariꞌ ren yalan yiquicot riqꞌuin ri 
samaj ri yoꞌn chue roma ri Dios. 18  Ren man yitiquier ta yichꞌoꞌn, xa 
man ta ri nusamaj ri nintzijoj chiwe. Y chi nubanon ri samaj reꞌ, can ja 
ri Cristo ri ucusayon wichi. Y romariꞌ je qꞌuiy chique ri winak ri man je 
israelitas ta ri yeniman richi. Niquinimaj roma niquicꞌoxaj ri utzilaj rutzij 
ri Dios ri nintzijoj chique y chukaꞌ niquitzuꞌ ri nubanon; 19 y yequitzuꞌ 
chukaꞌ ri milagros ri yenben. Ri Espíritu Santo can nuya-wi wuchukꞌaꞌ 
chi yenben nimalaj tak milagros ri yekꞌalajin chi can ketzij chi ja rutzij 
ri Dios ri nintzijoj. Ren xintzijoj ri utzilaj rutzij ri Dios pa Jerusalem y pa 
chꞌaka chic tenemit, y chukaꞌ cꞌa pa Ilírico. Can ronojel lugar reꞌ xintzijoj 
yan ri utzilaj rutzij ri Cristo. 20 Quiereꞌ nin-en roma can ninjoꞌ ninkꞌalajij 
ri utzilaj rutzij ri Cristo pa tak lugar anchiꞌ man quietaꞌn ta ri winak chi 
can nicꞌatzin niquinimaj ri Cristo, y man anchiꞌ ta xapon yan rutzijol 
coma chꞌaka chic kachꞌalal. 21 Y cuando quiereꞌ nin-en, can nibanataj ri 
nuꞌij chupa rutzij ri Dios:

Ri winak ri man jun mej (bey) quicꞌoxan jun ex chirij ri Cristo, can 
xtiquicꞌoxaj-wi;

y ri winak ri man jun ex tzijon chique chirij rajaꞌ, can xtiquiꞌen 
entender. e

Quiriꞌ nuꞌij ri tzꞌiban can.

Pablo nrojoꞌ yeberuꞌonaꞌ visitar ri kachꞌalal ri jecꞌo pa tenemit Roma
22  Y yalan ninjoꞌ nintzijoj rutzij ri Dios chique ri man jun mej (bey) 

quicꞌoxan rutzij rajaꞌ, romariꞌ man jin-tiquirinak ta jin-aponinak iwiqꞌuin. f 
23-24 Pero cami roma xinqꞌuis yan ri nusamaj pa tak tenemit ri xinnataj 
yan ka chiwe, ninjoꞌ yinapon iwiqꞌuin rix, roma qꞌuiy yan junaꞌ nurayin-
pe yinapon iwiqꞌuin. Cami nunojin yikꞌax iwiqꞌuin cuando xquibe pa 
rech-ulef España. Ninjoꞌ yicꞌueꞌ jun janiꞌ kꞌij iwiqꞌuin y xquiquicot ta 
iwoma rix. Y chukaꞌ ninjoꞌ chi rix niyaꞌ ta ri nicꞌatzin chue chi nubey. 
25 Pero cami yibe pa Jerusalem chi nenjachaꞌ jun ofrenda chique ri 
lokꞌolaj tak kachꞌalal chiriꞌ. 26  Roma ri kachꞌalal ri man je israelitas ta 
aj-Macedonia y aj-Acaya, xalex pa cánima chi yequitoꞌ ri lokꞌolaj tak 
kachꞌalal aj-Jerusalem ri manak quibeyomal. g 27 Niquijoꞌ yequitoꞌ. Y 
yalan utz quiriꞌ niquiꞌen, roma jojtiquier nakaꞌij chi cꞌo quicꞌas quiqꞌuin ri 

israelitas. Roma ja ri israelitas ri xetzijon rutzij ri Dios chique, y romariꞌ 
utz chi rejeꞌ yequitoꞌ jubaꞌ ri israelitas chukaꞌ. h 28  Y cuando nujachon chic 
can ri niquitak-e rejeꞌ chuij, xquibe pa rech-ulef España y jaꞌ xquikꞌax 
iwiqꞌuin. 29 Y ren wetaꞌn chi cuando xquinapon iwiqꞌuin, can nim-wi ri 
bendición xtiwil wiqꞌuin roma ri utzilaj rutzij ri Cristo ri xtintzijoj chiwe.

30 Wachꞌalal, ja ri Jesucristo ri Kajaf, y ri Espíritu Santo nuꞌon chake 
chi roj jojjoꞌn. Romariꞌ nincꞌutuj favor chiwe chi riqꞌuin ronojel iwánima 
tibanaꞌ orar pa nuwiꞌ. Ren nin-en orar, y quiriꞌ ninjoꞌ chi niben rix. 
31 Ticꞌutuj che ri Dios chi quiriꞌ man yika ta pa quikꞌaꞌ ri winak ri man 
quiniman ta ri Jesucristo ri jecꞌo pa Judea. Y chukaꞌ ticꞌutuj che, chi 
quiriꞌ ri lokꞌolaj tak kachꞌalal ri je aj-Jerusalem, ri tenemit ri cꞌo pa Judea, 
can xtika ta chiquiwech ri xtinjach can chique. 32  Y quiriꞌ xtiquicot ta ri 
wánima cuando xquinapon iwiqꞌuin, xa quiriꞌ nrojoꞌ ri Dios, y xquinuxlan 
ta jubaꞌ iwiqꞌuin. 33  Ri Dios nuyaꞌ uxlanen pa kánima. Y ri ninrayij ren 
chiwe rix, ja chi can chiꞌiwonojel nicꞌueꞌ ta ri Dios iwiqꞌuin. Amén.

Pablo nuya-e ruxnakil-quiwech ri kachꞌalal

16  1 Ri kachꞌalal Febe napon iwiqꞌuin; rajaꞌ jun ixok rusamajel ri Dios 
chiquicojol ri niquimol-quiꞌ pa rubiꞌ ri Dios pa Cencrea. 2  Romariꞌ 

utz ticꞌama-ka rech. Quiriꞌ nicꞌatzin niben rix lokꞌolaj tak kachꞌalal ri xe 
jun ibanon riqꞌuin ri Ajaf. Can titoꞌ ri kachꞌalal Febe riqꞌuin ri nicꞌatzin 
che; roma rajaꞌ je qꞌuiy jerutoꞌn y quiriꞌ chukaꞌ rubanon wiqꞌuin ren.

3  Nintak-e ruxnakil-quiwech ri kachꞌalal Priscila y Aquila, i ri junan 
xojsamaj quiqꞌuin pa rusamaj ri Cristo Jesús. 4 Rejeꞌ jubaꞌ ta chic xecom 
roma xinquicol ren chech ri camic. Ren ninyaꞌ matiox chique romariꞌ. 
Quiriꞌ chukaꞌ conojel ri kachꞌalal ri man je israelitas ta ri je richi conojel 
iglesias, can niquiyaꞌ matiox chique. 5 Y nintak-e chukaꞌ ruxnakil-quiwech 
ri kachꞌalal ri niquimol-quiꞌ pa cocho ri caꞌiꞌ kachꞌalal riꞌ. Y chukaꞌ 
nintak-e ruxnakil-rech ri kachꞌalal Epeneto. Ren yalan ninjoꞌ rajaꞌ, ja rajaꞌ 
ri naꞌey xunimaj ri Cristo pa Acaya. 6  Nintak-e ruxnakil-rech ri kachꞌalal 
María. Rajaꞌ yalan nisamaj chiꞌicojol. 7 Nintak-e chukaꞌ ruxnakil-quiwech 
ri kachꞌalal Andrónico y Junias, ri je nuwinakil, ri junan xojcꞌueꞌ quiqꞌuin 
pa cárcel. Qꞌuiy yan junaꞌ tiquinimaj ri Cristo. Rejeꞌ quiniman yan 
cuando ren cꞌa man jani rutzijol tinnimaj. Y rejeꞌ can jabel-wi je-tzꞌeton 
coma ri chꞌaka chic apóstoles.

8  Nintak-e ruxnakil-rech ri kachꞌalal Amplias. Ren yalan ninjoꞌ 
rajaꞌ, roma rajaꞌ can runiman ri Ajaf chukaꞌ. 9 Nintak-e ruxnakil-rech 
ri kachꞌalal Urbano. Riqꞌuin rajaꞌ junan xojsamaj pa rusamaj ri Cristo 
Jesús. Y nintak-e chukaꞌ ruxnakil-rech ri kachꞌalal Estaquis, ri can 
yalan ninjoꞌ. 10 Nintak-e ruxnakil-rech ri kachꞌalal Apeles. Rajaꞌ can 

rukꞌalajin chi ruyoꞌn ránima riqꞌuin ri Cristo. Nintak-e ruxnakil-quiwech 
ri kachꞌalal ri je ru-familia ri Aristóbulo. 11 Nintak-e ruxnakil-rech ri 
kachꞌalal Herodión, ri nuwinakil. Nintak-e ruxnakil-quiwech ru-familia ri 
Narciso, ri xe jun quibanon riqꞌuin ri Ajaf. 12  Nintak-e ruxnakil-quiwech 
ri kachꞌalal Trifena y Trifosa, ri je rusamajel ri Ajaf. Nintak-e ruxnakil-
rech ri kachꞌalal Pérsida, ri can cꞌo pa wánima. Rajaꞌ yalan samajinak 
pa rusamaj ri Ajaf. 13  Nintak-e ruxnakil-rech ri kachꞌalal Rufo. j Rajaꞌ 
chukaꞌ chaꞌon roma ri Ajaf. Y nintak-e chukaꞌ ruxnakil-rech ri ruteꞌ 
rajaꞌ, ri can ancheꞌl chukaꞌ nteꞌ ren. 14 Nintak-e ruxnakil-quiwech ri 
kachꞌalal Asíncrito, Flegonte, Hermas, Patrobas, Hermes y chukaꞌ chique 
ri kachꞌalal ri jecꞌo quiqꞌuin. 15 Nintak-e ruxnakil-quiwech ri kachꞌalal 
Filólogo, ri Julia, ri Nereo y ri ranaꞌ, ri Olimpas y ri lokꞌolaj tak kachꞌalal 
ri jecꞌo quiqꞌuin.

16  Y chukaꞌ nin-ij chiwe chi tiyaꞌ ruxnakil-iwech y titzꞌubaj-iwiꞌ 
chiꞌiwonojel pa rubiꞌ ri Ajaf Dios. Conojel kachꞌalal ri niquimol-quiꞌ pa 
rubiꞌ ri Cristo, niquitak-e ruxnakil-iwech.

17 Wachꞌalal, ninchelebej chiwe chi tibanaꞌ cuenta iwiꞌ, roma jecꞌo winak 
ri yequijach quiwech ri kachꞌalal, y roma quiriꞌ niquiꞌen, ri kachꞌalal 
caꞌiꞌ quiwech niquiꞌen-ka y yetzak pa quicꞌaslen. Roma rejeꞌ jun-wi chic 
ex ri niquicꞌut y can itzel yechꞌoꞌn chirij ri ketzij ri icꞌuan rix. Ri winak 
ri yebano quiriꞌ man quieꞌitzeklebej, man ticꞌuaj-iwiꞌ quiqꞌuin. 18  Roma 
rejeꞌ man jaꞌ ta rusamaj ri Kajaf Jesucristo niquiꞌen, xa ja ri niquijoꞌ rejeꞌ 
ri niquiꞌen. Rejeꞌ can ancheꞌl jabel tak tzij ri yequiꞌij y romariꞌ yalan utz 
niquicꞌoxaj ri kachꞌalal ri man niquinojij ta utz anchique rubeyal ri tzij, 
y chꞌanin yeꞌan engañar. 19 Conojel quietaꞌn chic chi rix can jixniman-wi 
che ri Dios, y ren yalan yiquicot romariꞌ. Pero chukaꞌ ninjoꞌ chi ticꞌueꞌ 
inoꞌj (inaꞌoj) chi niben ri utz y man tiben chic ri itzel tak ex. 20 Y ri Dios ri 
niyoꞌn uxlanen pa kánima, xtibano chiwe chi chꞌanin yan nixakꞌ jumul ri 
Satanás. Ru-bendición ri Kajaf Jesucristo xticꞌueꞌ ta iwiqꞌuin.

21 Ri kachꞌalal Timoteo k nutak-e ruxnakil-iwech, joj caꞌiꞌ jojcꞌo pa 
rusamaj ri Dios. Niquitak-e chukaꞌ ruxnakil-iwech ri kachꞌalal Lucio, ri 
Jasón y ri Sosípater; rejeꞌ can je nuwinakil.

22  Y ren Tercio, ri nintzꞌibaj-e rutzij ri kachꞌalal Pablo, nintak-e 
ruxnakil-iwech. Ren xe jun chukaꞌ nubanon riqꞌuin ri Ajaf.

23  Ri kachꞌalal Gayo l nutak-e ruxnakil-iwech. Cami pa rocho rajaꞌ jincꞌo-
wi, y weꞌ chukaꞌ yepe-wi conojel kachꞌalal. Ri kachꞌalal Erasto m nutak-e 
ruxnakil-iwech. Ja rajaꞌ ri tesorero chi ri tenemit reꞌ. Y quiriꞌ chukaꞌ 
nutak-e ruxnakil-iwech ri kachꞌalal Cuarto.

24 Y jaꞌ ta ru-bendición ri Kajaf Jesucristo xticꞌueꞌ ta iwiqꞌuin 
chiꞌiwonojel. Amén.

Konojel kayaꞌ rukꞌij ri Dios
25 Kayaꞌ rukꞌij ri Dios. Roma xe rajaꞌ ri nitiquier nuꞌon chiwe chi niyaꞌ 

más ruchukꞌaꞌ iwánima riqꞌuin. Quiriꞌ nuꞌij ri utzilaj rutzij ri Jesucristo 
ri nintzijoj ren. Ri tzij reꞌ can man kꞌalajin ta roma ri Dios, xa cꞌa chupa 
ri tiempo reꞌ xukꞌalajij jabel. 26  Cami xkꞌalajix yan, y romariꞌ nakaꞌan 
entender ri je-tzꞌiban can coma ri xekꞌalajin rutzij ri Dios ri xecꞌueꞌ ojer 
can. Ri Dios ri can cꞌo-wi chi ronojel tiempo, ruꞌin can chi titzijos chique 
conojel winak, y jariꞌ ri najin cami, chi quiriꞌ tiquiyaꞌ cánima riqꞌuin rajaꞌ 
y quieniman che.

27 Xe jun Dios cꞌo y riqꞌuin rajaꞌ cꞌo-wi ronojel noꞌj (naꞌoj). Kayaꞌ rukꞌij 
rajaꞌ chi ronojel tiempo. Xe roma ri Jesucristo jojtiquier nakayaꞌ rukꞌij ri 
Dios. Amén. 

